
        
            
                
            
        

    
	А. С. Пушкин

	 

	ПОЛТАВ

	 

	“ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “ЦЭНДИЙН ДАМДИНСҮРЭН : БҮРЭН ЗОХИОЛ (Гутгаар боть)” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв. 

	ЦАХИМ НОМЫН САН: www. e-nom. mn

	 


⁂

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

ПОЛТАВ 

	 

	Орчуулсан Хатгин Ц. ДАМДИНСҮРЭН

	 

	Даамай хүч, дайчин алдар

	Дагаж бишрэгчид үймэгчид цөм 

	Давсан хааны талд оров 

	 

	Байрон (“Мазепа” хэмээх найраглалаас)1 1828-1829 

	 

	ЗОРИУЛАЛ

	 

	Бүдэгхэн миний дууллын аялгуу 

	Бүсгүй чамдаа сонсогдох болов уу? 

	Ариун зүрхний минь үнэн хүслийг 

	Анхаарч чи минь ойлгох болов уу? 

	Эсвэл тэгээд урьдын адил 

	Энэлсэн шүлэгчийн янаг сэтгэл шиг 

	Энд бичиж зориулсан зүйл маань 

	Элэгсэг хариугүй орхигдох болов уу? 

	Дуртай зарим аялгууг ядах даа 

	Дуулж сонсоод дурсана биз намайг 

	Өөрчлөгдөх заяаны эрхийг дагаж 

	Өөр газар тэнэхдээ би чинь 

	Энхрий чиний гунигт дүрийг 

	Эцсийн үгийн өчүүхэн цуурайг 

	Элэг зүрхэндээ нандин хадгалж 

	Эрдэнийн дээж шиг шүтэж явдаг шүү2. 

	 

	НЭГДҮГЭЭР ДУУЛАЛ 

	 

	Улсын заргач Кочубей3 ноён 

	Украин орны алдартай баян 

	Сайхан Полтав4 хотын дэргэд 

	Саруул хэдэн орд харштай 

	Орд харшийг нь тойроод ургасан 

	Олон янзын цэцэг жимстэй 

	Талбай дүүрэн хашаа байшинтай 

	Тал дүүрэн адуу малтай 

	Амбаар дүүрэн арвай будаатай 

	Авдар дүүрэн алт мөнгөтэй 

	Хорго дүүрэн хоргой торготой 

	Хороо дүүрэн хогшил хөрөнгөтэй 

	Харж барагдахгүй ил юмтай 

	Халхалж барагдахгүй далд юмтай 

	Их баян Кочубей гэдэг 

	Ийм нэг ноён байжээ. 

	Баян Кочубейн олны өмнө 

	Бахдаж гайхуулдаг зүйл нь гэвэл 

	Онгон дэлтэй морьд нь ч биш 

	Олзолж хураасан хөрөнгө нь ч биш 

	Хотын захын өргөө нь ч биш 

	Хонгор сайхан авхай нь байжээ. 

	Мария авхай Кочубейн охин 

	Маш гуа сайхан хүүхэн 

	Өргөн Полтав нутагт түүнтэй 

	Өрсөлдөх хүүхэн өөр байсангүй. 

	Мария авхайн гуа сайхныг 

	Магтаж хэдэн үгээр хэлэхэд 

	Хангайн модны сүүдэрт ургасан 

	Хаврын цэцэг шиг сайхан царайтай 

	Мөнх сардгийн өлгийд ургасан 

	Мөнгөн улиас шиг цэх нуруутай 

	Цэнхэр нуурын усанд хөвсөн 

	Цэгээн хун шиг гунхсан биетэй 

	Цэцэрлэг ойн дундуур гүйсэн 

	Цэвэрхэн согоо шиг хөнгөн явдалтай 

	Сарны мандал шиг гэгээн царайтай 

	Сарнайн цэцэг шиг улаан уруултай 

	Өдрийн нар шиг тунгалаг нүүртэй 

	Шөнийн од шиг гялалзсан нүдтэй 

	Хаш эрдэнэ шиг цэлмэг магнайтай 

	Хар үүл шиг сэмбэгэр үстэй 

	Шинэхэн цас шиг цагаан цээжтэй 

	Шигтгээний шүр шиг товгор хөхтэй 

	Энэ гуа охин Мария бол 

	Эрхэм баян Кочубейн охин гэнэ. 

	Онц сайхан охин гээд 

	Олон амьтан шагшдаг байж. 

	Омог дээгүүр зангүй гээд 

	Орчмын хүмүүс ярьдаг байж. 

	Тэгээд нэг хачин зүйл гэвэл 

	Тэр охины гуаг сонсоод 

	Украин, Оросын олон ноёд 

	Ураг холбох гэж гуйхад 

	“Үгүй” гэдэг ганц үгийг 

	Үргэлж хэлээд буцаадаг байжээ.. 

	Бүр сүүлийн үе болоход 

	Бүх Украины гетман5 ноён 

	Мазеп6 өөрөө гэрлэхийг хүсэж 

	Мария авхайг гуйдаг болжээ. 

	Тэнгэрт мөргүүлсэн хүндэт эцэг нь 

	Тэр охиныг авна гэдэг болжээ. 

	Өндөр уулыг цас дарах мэт 

	Өвгөн ноёныг нас даржээ. 

	Гэвч өвгөн ноён гетман 

	Гэргий авах санаатай байжээ. 

	Түмэн хэргийг шийтгэж ядарсан 

	Төвөгтэй дайнд оролцож зүдэрсэн 

	Гетман Мазеп дурлалд автаж 

	Хэсэг зуур сэтгэл нь зовно. 

	Гэнэт тэгээд тайвширч эхэлнэ. 

	Бас дахиад Марияг мөрөөднө. 

	Байзнаж байтал мартаж эхэлнэ. 

	Ер нь өвгөний зүрх амрахгүй 

	Ердөө л Марияд дурладаг болжээ. 

	Оройтож ирсэн янаг буурахгүй. 

	Доройтож үхэхээс нааш салахгүй. 

	Гэдэг үг үнэн болжээ. 

	Гетманы элч Кочубейнд иржээ. 

	Халзан бүргэдийн шүүрэлтээс айж 

	Хадан доогуур шургасан гөрөөс мэт 

	Мария пинд шургаж ороод 

	“Манайхан яах бол?” гэж байна. 

	Гэрийнхэн нь их уурлаж гэнэ. 

	Гэдрэг няцаах аргыг сүвэгчилжээ. 

	Эх нь Мариятай ирж уулзаад 

	Энэ тухай хилэгнэн хэлжээ: 

	“Ичихээ барсан тэр өвгөн 

	Ийм муухай санаатай байж шүү. 

	Чамд эцэг болохоор өвгөн 

	Чамтай гэрлэнэ гэдэг байна шүү. 

	Биднийг амьд байхад тэр 

	Биелүүлж чадахгүй, бузар хүслээ”. 

	Мария тэр үгийг сонсоод 

	Маш хачин болж чичрэв. 

	Царай нь цав цагаан болоод 

	Цааш ухарч гэдрэг унав. 

	Мэдээ хааяа орох боловч 

	Мэгшин ухилаад ухаан алдана. 

	Хэний ч өөдөөс хардаггүй гэнэ. 

	Хэлэх үг ч байдаггүй гэнэ. 

	Эцэг эх нь аргадаж ядав. 

	Элдвээр тайвшруулах гэж оролдов. 

	Хоёр хоног нойргүй гөлийж 

	Хоол ундгүй хоосон хэвтэв. 

	Сүг шиг сүүмгэр биетэй болов. 

	Сүүдэр шиг зэвхий царайтай болов. 

	Хоёр хоноод гурав дахь шөнө 

	Хонодог өрөө нь эзгүй болов. 

	Мария тэгээд алга болжээ. 

	Магадтай мэдэх хүн байсангүй. 

	Загасчин шөнө явж байгаад 

	Захчин7 хүний ярихыг сонссон гэв. 

	Байцааж нарийвчлан асууж мэдвэл 

	Бас морины түвэргээ гарсан гэнэ. 

	Өглөө нь яваад нягталж үзэхэд 

	Өвсний шүүдэр дээгүүр дурайсан 

	Хэдэн морины давхисан мөр 

	Хээр газарт илхэн харагдав. 

	Ингээд Мария алга болов. 

	Ийш тийш эрээд ч олсонгүй. 

	Идэр настны зөөлөн сахлыг 

	Их төлөв мөрөөддөг боловч 

	Зарим өвгөдийн төв байдлыг 

	Залуугаас илүү сонирхогчид байдаг. 

	Магнайн үрчлээ, буурал усанд нь 

	Мансуурч дурлагчид бас байдаг. 

	Мария хүүхэнд ийм явдал 

	Магадтай тохиолдсон хэрэг байжээ. 

	Мазеп өвгөний ордонд очоод 

	Мария авхай жаргаж байгаа 

	Магадтай сураг хүрээд ирэв. 

	Манай Кочубей олоод сонсов. 

	Ичгүүрийг мартсан Мария хүүхэн 

	Ийм явдлыг гаргасан гэхэд 

	Эхлээд итгэхэд хэцүү байвч 

	Эцэст нь эрхгүй итгэх болов. 

	Охин Мариягийн ааш мэдэгдэж 

	Олон явдал тодхон тайлагдав. 

	Гадаа хөдөө тэнэхийг эрхэмлэж 

	Ганцаар шаналдгийн шалтгаан нь мэдэгдэв. 

	“Үүрд ханилъя” гэсэн эрчүүдэд 

	“Үгүй” гэдгийн учир нь тайлагдав. 

	Ширээнд суугаад наргих цагт 

	Шилдэг залуусыг огт хайхрахгүй 

	Өвгөн гетманы үгийг чагнаж 

	Өлийж суудгийн учир танигдав. 

	Гетманы залуудаа бичсэн дууг 

	Гиншиж дандаа дуулдаг байлаа. 

	Оронго8 хийсгэж харанга9 цохиход 

	Охин Мария дуртай байлаа. 

	Омогт эзэн Мазепын дэргэдүүр 

	Очирт бэрээ10 тугийн өмнүүр 

	Олон цэрэг жагсан явахыг 

	Онц сонирхож Мария авхай 

	Очоод зогсдог байсны шалтгаан 

	Одоо л сая илэрхий боллоо. 

	Баян ноён Кочубей заргачид 

	Баатар нөхөд олон байлаа. 

	Полтав нутагт бослого гаргах 

	Бодитой бололцоо ч бэлэн байлаа. 

	Буурсан нэрээ угааж цэвэрлэхээр 

	Буурал Мазепын ордонд очоод 

	Бузар биед нь хутгаа шаагаад 

	Бужигнуулж сүйтгэж чадах боловч 

	Хонзон бодох цаг биш гэж 

	Кочубей ноён шийдэж байлаа. 

	Залуу Орос хүчээ нэгтгэж 

	Завдан тэмцэх цаг болоод 

	Петр хааны билэг авьяасаар 

	Бяр чадлаа шавхаж байлаа. 

	Лантуугаар шилийг цохиход хагардаг 

	Лантуугаар болдыг цохиход хатуурдаг. 

	Аюулт тэмцэлд хүчээр сургасан 

	Айхавтар багш нь шведчүүд байлаа. 

	Тэр шведчүүд тулалдаж байж 

	Тэмцлийн замд Орос бэхжив. 

	Баатар Шведийн Карл хаан 

	Балагтай дайныг дэмий үүсгэж 

	Эртний түүхт Москва хотыг 

	Эзэлж сөнөөхөөр хүрч ирэв. 

	Хөндийн хогийг салхиар хийсгэх мэт 

	Хөшсөн хамгаалалтыг ниргэсээр ирэв. 

	Хөх өвсийг хөлөөр гишгэх мэт 

	Хөвчин Оросыг эзлэхээр ирэв. 

	Францын Наполеон түүгээр явж 

	Бас сөнөснийг энд дурсалтай11 

	Утааны дороос гал улалзах мэт 

	Украин орон донсолж байв. 

	Цуст дайны талыг баригчид 

	Цуугих хэрүүлийг өдөөж байв. 

	Ойворгон ийм амьтад цуглаж 

	Оросоос Украиныг салгана гэцгээв. 

	Энэ явдлыг гетман удирдав гэж 

	Элдэв цуу үг дэлгэрэв. 

	Эзэрхэг Карлын ирэхийг хүлээж 

	Эсэргүүцэл будилаан нэмэгдэж байв. 

	Цаг боллоо гээд хашхиралдана. 

	Цавчиж эхэлье гээд шуугилдана. 

	Ингээд байхад Мазеп хөдлөхгүй 

	Их Петрт үнэнч юм шиг 

	Украин орноо тайван захирч 

	Үлэмж сайхан наргиж суув. 

	“Өвгөн ноён зөнөсөн бололтой 

	Өөрийн эрхгүй ядарсан бололтой. 

	Зангаж чадахгүй чичирсэн гартай 

	Зааварлаж чадахгүй мунгинасан өвгөн 

	Захирч чадахгүй болсон” гээд 

	Залуучууд их шүүмжлэх болов. 

	“Москва хотыг дайръя” гэцгээнэ. 

	“Морин цэргийг мордуулъя” гэцгээнэ. 

	“Дорошенко12 өвгөн дорвитой эр дээ. 

	Самойлович13 бас сайн залуу даа. 

	Гордеенког14 бас голж болохгүй. 

	Палей15 ч чухамхан баатар хүн дээ. 

	Тэд нар цэргийг захирч байсан. 

	Тэрслэх хэргийг манлайлж байсан. 

	Тэр цаг хэвээр байсан бол 

	Тэмцсэн захчдыг цөлөхгүй байсан”. 

	Ийм яриа их дэлгэрч 

	Идэр хүмүүсийн сэтгэл үймэв. 

	Тусгаар тогтнох ёстой гэцгээнэ. 

	Тууштай тэмцэх хэрэгтэй гэцгээнэ. 

	Урьдын гетман Богдан Хмельницкий16 

	Украин орныг Оростой холбоод 

	Өөр улсад эзлэгдэх аюулаас 

	Өмөглөж аварсныг тэд мартжээ. 

	Өвгөд настан хашир амьтад 

	Өөр янзаар боддог байлаа. 

	Болох болохгүй хоёрыг ялгана. 

	Бодож байж суурьтай шийднэ. 

	Сэжигтэй байдлаар бүгдийг ажна. 

	Сэрэмжтэй янзаар цөмийг шинжинэ. 

	Мөсөөр хучигдсан далайн гүнд 

	Мөлхөж орох ашиггүйг мэднэ. 

	Усны гүнийг мэдээгүй байж 

	Умбаж шумбах хэрэггүйг мэднэ. 

	Уг санаа нь далдын далд 

	Уулзаад ярихад юу ч мэдэгдэхгүй. 

	Ийм хүний нэг жишээ нь 

	Их ноён Мазеп байлаа. 

	Ааш зан нь сайхнаас сайхан. 

	Арга заль нь ихээс их. 

	Элдэв үгээ эрээгүй ярьж 

	Энгийн янзтай байх тусам 

	Эргээд хуурах мэхлэх нь их. 

	Эцэст нь хорлох хөнөөх нь үлэмж. 

	Бусдын нууцыг мэдэж авахдаа 

	Булай их мэргэжилтэй хүн. 

	Бузар явдлыг далдуур хийхдээ 

	Бузгай их чадвартай өвгөн. 

	Хурим найр дээр ирээд 

	Хуурмаг сайхан зан гаргаж 

	Өвгөдийн дунд өвгөн болчихсон 

	Өнгөрсөн явдлыг магтаж ярина. 

	Залуусын дунд залуу болчихсон 

	Завхай шог ч ярьж магадгүй. 

	Эрх баригчдад дургүй хүмүүст 

	Эзэд ноёдыг муулахаас ч буцахгүй. 

	Эрх чөлөөг мөрөөдсөн хүмүүст 

	Эрэлхэг тэмцлийг магтахаас ч няцахгүй. 

	Энэлж зовсон хүмүүсийн дунд 

	Энэрэл хайрын нулимсыг унагана. 

	Тэнэг хүмүүсийн дунд мөн 

	Тэдэнд таарах үгийг олно. 

	Зөв буруу ямар ч аргаар 

	Зөрсөн хүмүүст хорлохыг бодно. 

	Гомдсон хүнээс өшөөгөө авахыг 

	Голоо тасартал мартаж яваагүй 

	Энэ занг нь, мэдэх хүн 

	Эх дэлхийд ховор байлаа. 

	Ялт хэргээс буцахгүй байдлаа 

	Ямбатан ихсийн дүрээр халхална. 

	Ариун нандин шүтээн байхгүй 

	Ачийг хариулах сэтгэл байхгүй 

	Анхаарч эрмэлзэх юу ч байхгүй 

	Асарч хайрлах дурлал ч байхгүй 

	Цусыг ус шиг урсгахаас буцахгүй 

	Цугаар олны эрхийг хайхрахгүй 

	Эх орноо хайрлах сэтгэлгүй 

	Эгдүү хүрмээр амьтан байлаа. 

	Мазеп ноёны энэ байдлыг 

	Магадтай мэдэгчид цөөн байлаа. 

	Хэрцгий Мазеп гетман ноён 

	Хэдийн урвах санаа хадгалсныг 

	Хэргэмтэн ноён Кочубей тэргүүтэн 

	Хэдэн хүн мэддэг боллоо. 

	Шүүгч заргач ноён Кочубей 

	Шүдээ зууж дотроо бодсон нь: 

	“Шүүрэгч араатныг барьж аваад 

	Шүлэнгэтэх шуналыг нь тас цохино. 

	Охин Мариягийн гянданг шатаахгүй. 

	Онгироо чиний гэрийг эвдэхгүй. 

	Олдой чамайг тулж алахгүй. 

	Охор илдээр цавчиж алахгүй. 

	Ондоо аргаар тонилгож болно. 

	Орост мэдээлээд Москвад дуудуулна. 

	Тэнд чамайг эрүүдэж шүүнэ. 

	Тэгээд чи хэргээ хүлээнэ. 

	Ёолж бархираад тус болохгүй. 

	Ёсыг эвдсэн ялаа хүлээнэ. 

	Тийм цаг болоод ирэхэд 

	Тийчилж байгаад чи гэмшинэ. 

	Цах охинд минь эцэг болж 

	Цагаан загалмай зүүлгэснээ санана. 

	Чамд би гүнээ талархаж 

	Цалингийн хундага өргөснийг дурсана. 

	Сайн санааг муугаар хариулж 

	Сайхан үйлсийг муухайгаар гутааж 

	Энхрий тагтаа шиг Мария охиныг 

	Элээ шувуу шиг шүүрснээ гэмшинэ, 

	Гэмшивч нэгэнт хожимдох болно” 

	Гэх зэргээр Кочубей бодно. 

	Эрт урьд залуу цагтаа 

	Эрэлхэг Кочубей Мазептай найзалж 

	Ээдмэг хоормогоо хуваан идэж 

	Элгэн саднаас дотно байсан юм. 

	Дайны гал дундуур хамт 

	Давхиж явсан ч удаа олон. 

	Сэтгэлийн үгээ хоёулхан суугаад 

	Сэмхэн ярьсан ч удаа нэлээд. 

	Гетман тэр үед Кочубейд 

	Гэмт санаагаа цухуйлгаж байв. 

	Ёроолгүй их шунал хүсэл нь 

	Ёжтой үгнээс нь мэдэгдэж байв. 

	Өөр цаг ирнэ дээ гээд 

	Өдөж сэдсэн удаа олон. 

	Заргач Кочубей тэр үед 

	Захирагч Мазепад үнэнч байв. 

	Одоо болоход түүний сэтгэл 

	Ондоо тийшээ эргэсэн байв. 

	Охиныг бузарласан өшөө хонзонг 

	Ойрын үед авахыг хичээнэ. 

	Үхэх сэхэх хоёрын нэгийг 

	Үзэхийг үргэлж хүсдэг болов. 

	Заримдаа түүний сэтгэл уймарч 

	Завдаж хурдан үхэхийг хүснэ: 

	“За яамай, Мазеп жаргаг! 

	Залхаах өшлөх төвөгтэй хэрэг. 

	Бүх буруу нь Марияд байна. 

	Бүтэлгүй хэргийг тэр хийсэн. 

	Эрхт тэнгэрийн ёсыг зөрчиж 

	Эцэг эхийн нэрийг гутаасан 

	Тэр их нүгэл хилэнцээ 

	Тэнгэрийн өмнө наманчлаг өөрөө”. 

	Гэх зэргээр уймран бодсоор 

	Гэртээ орж найз нараа дуудав. 

	Хэрсүү шударга нөхдийг эрэв. 

	Гэргийдээ бүх саналаа ярив. 

	Мазепын Оросоос урвасан тухай 

	Маш нууц мэдээ сэлтийг 

	Эхнэр нь сонирхон мэдэж аваад 

	Эр нөхрөө яаруулах болов. 

	Хатагтай авгай тэсэж ядна. 

	“Хаанд хурдхан мэдүүл” гэнэ. 

	Хөнжилдөө ороод унтаж байхад 

	“Хөөе, өнөөхийг хурдал” гэнэ. 

	Чихэнд нь хонх болж жингэнэв. 

	Хонхонд нь хонгио болж сүнгэнэв. 

	Эхэр татаад уйлах болов. 

	Эргэж хараад мэгших болов. 

	Өшөө авах тангаргийг шаардав. 

	Өвгөн Кочубей тангараг өргөв. 

	Зорьсноо биелүүлэхээр Кочубей заргач 

	Зоригт хурандаа Искратай17 зөвлөөд 

	Зонхилох Москвад элч явуулж 

	Зохистой мэдээг хүргэхээр шийдэв. 

	Нийтийн хэргийн төлөө явж 

	Нийслэл Москвад хүрч очоод 

	Эргэлзэж байгаа Петр хаанд 

	Энэ үнэн мэдээг хүргэх 

	Залуу сайн эрийг сурвалжилж 

	Захчин цэргийн дотроос эрэв. 

	Полтавын шилдэг захчины дотор 

	Болохуйц нэг залуу байлаа. 

	Мария авхайд их дурлачхаад 

	Мансуурч явсан энэ залуу 

	Мария авхайг алдагдсанаас хойш 

	Маш ихээр шаналж явна. 

	Урьд хааяа Мария авхайтай 

	Усны эрэг дээр хоёулхан 

	Уулзаад зогсож байсан удаатай. 

	Өглөө Мариятай уулзсан болбол 

	Өдөр турш Марияг боддог. 

	Үдэш Мариятай уулзсан болбол 

	Үүр цайтал Марияг боддог. 

	Хааяа уулзсандаа баярлахаас өөр 

	Хамт амьдрах найдлага байхгүй. 

	“Үгүй” гэж Мария хэлбэл 

	Үхнэ гэдгээ мэдэх тул 

	“Гэрлэе” гэж ердөө хэлдэггүй 

	Гэлдрэн харуулдаж явдаг байлаа. 

	Санаатай залуус Мариятай уулзахад 

	Саях залуу зугтаадаг байлаа. 

	Захчин харуул цэргийн дотор 

	Задарсан Мариягийн завхарсан явдал 

	Ил болж олонд мэдэгдээд 

	Их багагүй түүнийг муушаахад 

	Манай залуугийн сэтгэл зүрхэнд 

	Мариягийн дур ариухан үлджээ. 

	Зарим хүн огт санамсаргүй 

	Захирагч Мазепын нэрийг дурдвал 

	Өнөөх залуугийн царай хувирч 

	Өөрийн эрхгүй газрыг ширтэнэ. 

	Энэ залууг олж авчраад 

	Эзэн хаанд элчээр илгээв... ... 

	Харанхуй шөнө одтой нөхөрлөж 

	Харайлган давхина, морьтой хүн. 

	Уужим талыг туулан давхидгийн 

	Уул зорилго чухам юу вэ? 

	Ой модонд ч амрахгүй давхина. 

	Олон гатлуурт ч саатахгүй давхина. 

	Хойд зүг рүү мурийхгүй давхина. 

	Хоромхон зуур ч зогсохгүй давхина. 

	Урт сэлэм нь наранд гялалзана. 

	Ууттай мөнгө нь өвөрт хангинана. 

	Унасан морь нь бүдрэхгүй давхина. 

	Унжсан дэлээ хийсгэн давхина. 

	Харжигнах зоос хүнсэнд хэрэгтэй. 

	Хатан сэлэм цэрэгт хэрэгтэй. 

	Хагссан морь замд хэрэгтэй. 

	Хамгаас чухал нь малгай байлаа. 

	Зоос, сэлэм, морь ч яамай. 

	Зохимжит малгайгаа л алдаж болохгүй. 

	Малгай толгой хоёр адил. 

	Малгайн төлөө байлдахад бэлэн. 

	Малгай нь яагаад чухал бэ? гэвэл 

	Мазеп гетманыг муулж бичсэн 

	Манай Кочубейн мэдээлэх захиаг 

	Малгай дотор нь шидсэн байжээ. 

	Бусдын хөнөөлийг Мазеп мэдэхгүй, 

	Бусдыг хөнөөхийг харин оролдоно. 

	Христосын шашны хов живийг ашиглаад 

	Хэрүүл үймээн өдөж сэдээд 

	Ийш тийш тагнуул явуулаад 

	Ирээдүйд хаан болохыг хичээнэ. 

	Хулгайч шиг харанхуй шөнө цуглана. 

	Хуйвалдах урвах хэргийг зөвлөнө. 

	Хуурах мэхлэх явдлыг ярилцана. 

	Хууль тунхгийг нууцаар бичнэ. 

	Хааны толгойг худалдаж байгаад 

	Харьяат ноёдыг залилж байгаад 

	Хамаг эрхийг Мазепад олгох 

	Хачин муухай хэргийг сэднэ. 

	Орлик18 гэдэг Мазепын бичээч 

	Ордны дотор гуйланчийг авчрав. 

	Урьд үзэгдээгүй гуйланч байлаа. 

	Урвасан хөрвөсөн тагнуулчин байлаа. 

	Тэр мэтийн зальт этгээдээр 

	Тэнд эндгүй хорыг цацуулав. 

	Дон мөрний захчин Булавин19 

	Догшин бослогыг гаргаж эхлэв. 

	Зэрлэг аймгийн ноёдыг өдөөж 

	Зэвсэгт үймээн20 гаргахыг уриалав. 

	Днепр мөрний хүрхрээ хавийн 

	Дэггүй иргэдийг айлган ятгаж 

	Хааны мэдэлд орохгүй болгож 

	Хазгай зөрүү явдалд оруулав21. 

	Мазеп тэгээд газар бүр 

	Машид олон бичиг тарааж 

	Бахчисарайн22 татаарыг Москва руу 

	Байнга сөргүүлэхийг оролдож байв. 

	Хажуугийн харш Варшавын ван23 

	Хаан Петр, Шведийн ван 

	Хамаг бүгдээр түүний явдлыг 

	Харж сэрэмжилж ажиглаж байв. 

	Гэвч түүнээс огт эмээхгүй 

	Гетман урвах ажлаа зогсохгүй 

	Явдал байдлаа огт засахгүй 

	Ялт хэргээ ирмүүн бэлтгэнэ. 

	Саруул өдөр аянга буух мэт 

	Санамсаргүй аюултай мэдээ ирэв. 

	Оросын түшмэд24 өнөөх мэдээг 

	Оросын дайсан Мазепад явуулжээ. 

	Урвасан мэдээг магадлан байцааж 

	Учир зүйг шалгахын оронд 

	Хайр халамжийг хэтэрхий үзүүлж 

	Хамаг мэдээг түүнд өгчээ. 

	Дайныг Петр хаан удирдаж 

	Даанч завгүй байсан учир 

	Амин чухал мэдээг шалгалгүй 

	Атаа гүтгэлэг гэж бодоод 

	Мэдээж урвагч Мазепыг өөгшүүлэн 

	Мэдээлсэн этгээдийг шийтгэх болжээ. 

	Эсэргүүцэн урвагч гетман Мазеп 

	Эзэн хаан Петрт айлтгажээ. 

	“Одтой тэнгэр харж байна. 

	Орчлон дахин үзэж байна. 

	Өчүүхэн би хориод жил 

	Өөрийн хаанд үнэнчээр зүтгэв. 

	Өршөөл хайрыг үлэмж хүртэв. 

	Өндөр дээд тушаалд өргөмжлөгдөв... 

	Авсанд орох ойртсон хойноо 

	Ачит хаанаас урван зайлж 

	Алдар нэрээ бузарлан гутааж 

	Айхавтар муухай хэргийг хийх гэж үү? 

	Даанч дээ. Би тэгэхгүй шүү. 

	Дандаа хамт байхыг хүсдэг. 

	Урвая гэсэн Станиславыг буруушааж 

	Украины титмээс би татгалзсан. 

	Хамаг нууц захиа, гэрээг 

	Хаанд би явуулж байсан. 

	Цагаан хааныг хамт эсэргүүцье гэж 

	Цареградын Султан25 хэлж ирснийг 

	Бүхнээс үнэнч өчүүхэн би 

	Бүгдийг хаандаа айлтгаж байсан. 

	Хаан эзний дайсантай би 

	Хамаг хүчээр тэмцэж явсан. 

	Өнөө болоход өвгөн намайг 

	Өөр санаатай гэж ховлов. 

	Тэр гүжирчийг цаазалж хайрла. 

	Тэнгэр эзэн минь өршөө” гэж 

	Хуурамч нулимсаа цус шиг гоожуулж 

	Худал үгээ ус шиг урсгав. 

	Хэнийг цаазлахыг гуйж байна вэ? 

	Хэдийний хуучин найз Кочубейг шүү. 

	Охины нь өвөртөлж байгаад тэр шүү. 

	Олиггүй муу санаат өвгөн 

	Олхиогүй хүйтэн сэтгэлээ зөвтгөж 

	Олон юм амандаа бүвтнэнэ: 

	“Тэмцэх чадалгүй тэнэг амьтан 

	Тэмцэх санааг өвөрлөсөн байна уу? 

	Цамаан дээгүүр зан гаргаж 

	Цаазын сүхийг ирлэж байна уу? 

	Нүгэлт гайхал юунд найдаж 

	Нүдээ аниад харайж байна вэ? 

	Үрийн янаг сэтгэлийг бодож 

	Үхлээс түүнийг гэтэлгэж чадахгүй. 

	Амрагийн явдал нэг хэрэг. 

	Албаны харьцаа өөр хэрэг. 

	Өрөвдөж түүнийг амьд үлдээвэл 

	Өөрийн минь цус урсах болно”. 

	Хөөрхий Мария, хөнгөмсөг Мария! 

	Гуа Мария, гутамшиг Мария ! 

	Хорт могой шиг зэвүүн амьтныг 

	Хонгор чи минь тэвэрч байна шүү. 

	Ямар заяаны эрхэнд автаж 

	Ярдаг завхай өвгөнд дурлав? 

	Бужгар буурал үстэй толгой 

	Булай их үрчлээтэй магнай 

	Хөнхөр гүн харцтай нүд 

	Хөгжүүн их зальтай яриа 

	Энэ бүгд нь чамайг татаж 

	Элэг зүрхийг нэгмөсөн эзэмшиж 

	Эцэг эхийг бүрмөсөн мартуулжээ. 

	Гетман ноёны хөнжил дэвсгэрийг 

	Гэр орноосоо эрхэм гээд 

	Түүний гялалзсан нүдэнд хууртаж 

	Түвшин зөөлөн үгэнд мансуурч 

	Ариун явдлаа чи мартав. 

	Алиа жаргалд чи ташуурав. 

	Энхрийлж түүнийг харж байна. 

	Элбэрч түүнийг таалж байна. 

	Сонжуур ичгүүр хоёрыг орхиод 

	Содон биеэ түүнд тушаав. 

	Ихэмсэг ёсыг бүр алдаад 

	Ичмээр явдлыг бахдал болгов. 

	Охин Мария ичиж зовох уу? 

	Олны зэмлэлээс айж эмээх үү? 

	Буурал ноён ихэмсэг тэргүүнээрээ 

	Булцгар өвдгийг нь дэрлэж суугаад 

	Ил далдаа цөмийг ярьж 

	Ирэх заяагаа түүнд даалгахад 

	Авхай Мария ичих байтугай 

	Амьдралын явдлаа цөмийг мартана. 

	Улс амьтны зэмлэх үгийг 

	Усны хөөснөөс дор санана. 

	Хааш яаш өнгөрүүлсэн жилээ 

	Харамсах явдал огт байхгүй. 

	Харин ганцхан харамсалтай явдал 

	Хар үүл шиг сэтгэлийг нь бүрхэнэ. 

	Гашуудаж эцэг эхээ дурсана. 

	Ганц үргүй тэднийг өрөвдөнө... 

	Маш нууц нэг зүйлийг 

	Мария мэдсэн бол хэцүү болно. 

	Маш нууц явдал учраас 

	Мария мэдэж чадахгүй байна. 

	 

	ХОЁРДУГААР ДУУЛАЛ 

	 

	Харгис Мазепын царай хүрлийгээд 

	Хар хэргээ бүтээхийг бодолхийлнэ. 

	Харин Мария өвгөнөө харж 

	Хайр дурлалаар дүүрэн байна. 

	Өвгөний өвдгийг тэвэрч суугаад 

	Өөрийн янаг үгийг илэрхийлнэ. 

	Түмэн сайхан үгийг хэлэвч 

	Түүний муу санаа цэвэршихгүй. 

	Буман сайхан үгийг сонсовч 

	Булзаарч хариу үг хэлэхгүй. 

	Бүсгүй хүний янаг харцыг 

	Бүдүүлэг хүйтэн харцаар хариулна. 

	Гоо Мария их гайхаж 

	Гонсгор Мазепад их гомдож 

	Сандарч босоод амьсгал давхцаж 

	Сайхан царайгаа барайлгаж хэлэв: 

	“Украины ерөнхий ноён сонс! 

	Ураг саднаа би хаяад 

	Учир зүйг бүрэн зөрчөөд 

	Уул биеэ чамд тушаасан 

	Тэгсэндээ би огт гэмшдэггүй. 

	Тэр яах вэ, өнгөрсөн хэрэг. 

	Ямба ёсонд шунаж ирээгүй 

	Янаг сэтгэлд автагдаж ирсэн. 

	Хав харанхуй нэг шөнө 

	Хайрт биеэ чамд өгсөн. 

	Чив чимээгүй нэг өрөөнд 

	Чинийх болж би дууссан, 

	Тэр явдлыг санаж байна уу? 

	Тэгэхэд чи юу гэж хэллээ? 

	Насан үүрд хайрлана гэж 

	Над тангараг өгсөн байтал 

	Одоо яагаад ямар учраас 

	Ондоо зан гаргаж байна вэ?” 

	 

	Мазеп: 

	Шадар найз минь, чинийх буруу 

	Шал дэмий битгий ярь. 

	Сэжиг ихэдвэл сэтгэлийг зовооно. 

	Сэрэмж ихэдвэл эвийг эвдэнэ, 

	Мария минь чамдаа би хайртай. 

	Маш их хайртай минь үнэн. 

	Алдар нэр, засгийн эрх 

	Алинаас ч илүү чамдаа хайртай. 

	 

	Мария: 

	Хэлдэг үг чинь надаас ойрмог. 

	Хэрэг явдал чинь надаас тойрмог 

	Намайг чи мэхэлж байна. 

	Найзгүй зан гаргаж байна. 

	Хамт байх маань ховор боллоо. 

	Хаашаа ч хамаагүй хэсдэг боллоо. 

	Ахмад ноёдтой үргэлж ярьдаг. 

	Алиа наадамд дандаа очдог. 

	Ханьгүй ганцаар би суудаг. 

	Харанхуй шөнө чи ирдэггүй. 

	Зав л гарвал гуйранч нартай уулздаг26 

	Завсар чөлөөнд нь лам нартай ярьдаг27 

	Хайр дурлалыг минь хайхарч ирдэггүй. 

	Хатан Дульскаятай хундага тулгадаг. 

	Хатан Дульская28 ямар хүн бэ? 

	Хамаг үнэнийг наддаа хэл. 

	 

	Мазеп: 

	Өвгөн намайг хардаж байна уу? 

	Өөр санаатай гэж бодоо юу? 

	Сайхан хүүхний хойноос хөөцөлдөж 

	Самбаганаж явдаг цаг өнгөрлөө. 

	Идэр эр шиг санаа алдаж 

	Илүүг эрж булууг хураахгүй. 

	 

	Мария: 

	Тойруу үгээр битгий ярь. 

	Тодорхой үнэнээ шууд хэл. 

	 

	Мазеп: 

	Чиний сэтгэлийг амруулахын тул 

	Чин үнэнээ чамд хэлье. 

	Чи харин сайхан сонс. 

	Урьд бидний бодож явсан 

	Уг хэрэг одоо бүтэх нь. 

	Аятай цаг болоод ирлээ. 

	Амжиж тэмцэх хэрэгтэй боллоо 

	Нийлсэн Варшавт бөхийж явлаа. 

	Нийслэл Москвад сөгдөж явлаа. 

	Улсын эрхийг бүрэн олж 

	Украин одоо тусгаарлах болно. 

	Улсын хаан Петртэй тэмцэх 

	Украины дайныг би удирдана. 

	Польш Шведийн хоёр ван 

	Болзож миний талд орсон. 

	Шалавхан байлдаанд ялж чадвал 

	Шамдаж намайг хаан болгоно. 

	Баатар сайн нөхөд олон. 

	Вангийн хатан Дульская тэргүүтэй 

	Багш гэлэн иезуит, гуйланч нар 

	Баттай миний хэргийг бүтээнэ. 

	Бас тэдний гараар дамжиж 

	Ван ноёдын захидал ирдэг. 

	Үнэн хэрэг минь ийм байна. 

	Үлэмж найз минь, ямар байна? 

	 

	Мария: 

	Угийн хайрт найз минь чи 

	Украин орны хаан болох нь.. 

	Хашир буурал толгойд чинь яг 

	Хааны титэм зохих байх. 

	 

	Мазеп: 

	Хүүе, арай бэлэн болоогүй. 

	Хүчтэй шуурга одоо гарна. 

	Тэгээд чухам юу болдог бол? 

	Тэнгэр намайг өршөөх болоосой. 

	 

	Мария: 

	Чиний дэргэд би айхгүй. 

	Чи зоригтой золтой эр. 

	Хаан ширээг эзэлж чадах 

	Хав чадал чамд бий. 

	 

	Мазеп:

	Цаазын тавцанд очихгүй байгаа? 

	Мария: 

	Цаг тийм болбол би хамт. 

	Чамаас үлдэж би чадахгүй. 

	Чамд эрх барих заяа бий. 

	 

	М а з е п : 

	Над чи дуртай юу? 

	 

	М а р и я : 

	Дуртай. 

	 

	М а з е п : 

	Эцэг эр хоёрын алиныг 

	Эрхэм гэж чи үзэх вэ?

	 

	М а р и я : 

	Энэ ямар асуулт вэ? Хонгор минь. 

	Эцэг эхээ мартахыг хичээдэг. 

	Тэдэнд би ичгүүр тарьсан. 

	Тэгээд би эцэгтээ хараагдсан. 

	Тэр явдал хэний төлөө вэ? 

	 

	М а з е п : 

	Тэгвэл эцгээс нөхөр чухал уу? 

	 

	М а р и я : 

	Тэнгэр минь? Юу асууж байгаа юм? 

	 

	М а з е п : 

	Тэгээд хариул. 

	 

	М а р и я : 

	Өөрөө шийд. 

	 

	М а з е п : 

	Хэрвээ бид хоёрын нэг 

	Хэрхэвч үхэх ёстой болоход 

	Хэргийг шийтгэгч нь чи байвал 

	Хэнийг тонилгож, хэнийг үлдээх вэ? 

	 

	М а р и я :

	Болиоч. Сэтгэл битгий зовоогооч. 

	 

	М а з е п : 

	Болино доо, асуултыг хариулбал. 

	 

	М а р и я : 

	Царай нүүр чинь зэвхийрч байна. 

	Цааших үг чинь ширүүсэж байна. 

	Битгий уурла. Чиний төлөө 

	Би яахаас ч буцахгүй шүү. 

	 

	М а з е п : 

	Энэ үгээ битгий март. 

	Эрхэм хонгор минь санаж яв. 

	Украин орны шөнө намуухан 

	Уужим огторгуйд од гялалзана. 

	Урьхан агаарт чив чимээгүй. 

	Улиасны навч өчүүхэн чичирнэ. 

	Цайвар сарны бүдэг гэрэл 

	Цагаан сүмийн цайзыг гэрэлтүүлнэ. 

	Ноён гетманы өргөн цэцэрлэг 

	Нойрмог янзаар дүнсийж байна. 

	Цаагуур наагуур чимээгүй байтал 

	Цайзын дотор хүмүүс шивнэлдэнэ. 

	Хэрмийн нэг цамхаг дотор 

	Хэрсэн тортой цонхны дор 

	Холын тэнгэрийг цонхоор ширтэж 

	Кочубей ноён гинжтэй сууна. 

	Өглөө болоход цаазлахыг мэдэвч 

	Өвгөн ноён айхгүй сууна. 

	Алагдах гэдэг зүүд гээд 

	Амь биеэ харамсахгүй сууна. 

	Хорт зандалчны хөл дор 

	Хойлгогүй үхнэ гэж бодов. 

	Хаан намайг өөрийн дайсанд 

	Харсаар байтал барьж өгөв. 

	Хар амиа алдах ч яамай. 

	Хайран нэрээ гутаах муухай. 

	Хань нөхдөө ялд оруулаад 

	Хараалыг тэднээс сонсох хэцүү. 

	Зөв хэргийг хийсэн би 

	Зөрсөн дайсан болж хороогдов. 

	Буруу хэргийг хийсэн Мазеп 

	Буянтай амьтан болж хүндлэгдэв. 

	Гэрээсээ хэлэх үр байхгүй 

	Гэмтэн хортонд алагдах боллоо. 

	Сайхан Полтав хотоо бодлоо. 

	Садан нөхдөө бас дурслаа. 

	Өнгөрсөн цаг, хураасан хөрөнгө 

	Өндөр алдар нэрээ бодлоо. 

	Төрсөн гэр орноо бодлоо. 

	Төөрсөн ганц охиноо саналаа. 

	Ажиллаж явж байсан газар 

	Алжааж унтдаг орон сууц 

	Амарч суудаг ордоо бодлоо. 

	Аль байдгаа алдсанаа бодтол 

	Түлхүүр хангинаж үүд онгойлоо. 

	Түргэн үхэх цаг боллоо. 

	Үхэхийн өмнө залбирах үг 

	Үнэн наманчлалыг сонсох гэлэн 

	Үүд онгойлгож ирэх шиг санагдаад 

	Үйлдсэн нүглээ хэлэхээр бэлдэв. 

	Замыг заах христосын шавьд 

	Залбирч нүглээ наманчилж амжвал 

	Хилс хэрэгт үхсэн ч гайгүй. 

	Хилэнцэт амьтанд алагдсан ч гайгүй. 

	Гэж бодоод өндийж хартал 

	Гэлэн багш огт биш 

	Хэнээт Мазепын үнэн зарц 

	Хэрцгий Орлик ирсэн байлаа. 

	Энэлсэн Кочубей жигшиж асуув: 

	“Эгдүүтэй гайхал юунд ирэв? 

	Эцсийн шөнийг үймүүлэх гэв үү? 

	Эрлэг Мазеп тамлах гэв үү?” 

	 

	О р л и к : 

	Асуулт дутуу, бас байцаана. 

	 

	К о ч у б е й : 

	Аль байдгаа цөм хэлсэн. 

	 

	О р л и к :

	Ахиж байцаа гэж гетман айлдав. 

	 

	К о ч у б е й : 

	Аль шаардсаныг цөм өчсөн 

	Өөрийг буруу гэж өчсөн 

	Өширхөж гүтгэсэн гэж хэлсэн. 

	Хэл гэснийг цөм хэлсэн. 

	Хэрэг ялыг биедээ хүлээсэн. 

	Худлаар гетманыг гүжирдсэн үнэн. 

	Хуумгай мэдээг явуулсан үнэн. 

	Баттай буруугаа хүлээсэн байтал 

	Бас дахиад юу шаардав? 

	 

	О р л и к : 

	Чамайг их баян гэдэг. 

	Чамд эрдэнийн зоорь олон. 

	Тосгон Диканькад юу нуусан бэ? 

	Тогтсон ёсоор чамайг цаазална. 

	Хууль ёсоор чиний юмыг 

	Хуаран цэргийн санд оруулна. 

	Булсан эрдэнээ зааж өг. 

	Бултыг хэлэх чиний үүрэг. 

	 

	К о ч у б е й 

	Эрдэнийн сан бий гэдэг 

	Энэ үг худал биш. 

	Насан турш хураасан эрдэнэ 

	Над гуравхан зүйл байлаа. 

	Нэгдүгээр эрдэнэ гэвэл надад 

	Нэр алдар хоёр байлаа. 

	Нэвсэртэл зодож байгаад та нар 

	Нэр алдрыг минь гутааж орхилоо 

	Хоёрдугаар эрдэнэ гэвэл над 

	Хонгор ганц охин байлаа. 

	Хонон өнжин хайрладаг түүнийг 

	Хомхой Мазеп хулгайлж авлаа. 

	Эцсийн эрдэнэ гэвэл над 

	Эгдүү өшөө үлдээд байна. 

	Энэ өшөөгөө өвөрлөөд би 

	Эцэг тэнгэрт очих болно. 

	 

	О р л и к : 

	Өвгөн минь, дэмий бүү донгос. 

	Өглөө чи тонилохоо бод. 

	Тоглох цаг хэдийн өнгөрсөн. 

	Тоочих цаг одоо болсон. 

	Мөшгөх эрүүг хүсэхгүй бол 

	Мөнгөө хаана нууснаа хэл. 

	 

	К о ч у б е й : 

	Дэмий юм асуухаа боль 

	Дэлэм авсанд орохыг минь хүлээ 

	Намайг үхэхлээр Мазептай хамт 

	Наадах цуст гараараа та нар 

	Миний өвийг тоолж авах биз. 

	Нэлээд юм ч зоориноос олох биз. 

	Жинхэнэ гэр орныг минь шатаах биз. 

	Жимсийн ой модыг огтлох биз. 

	Төрсөн охины минь аваад яв. 

	Төрхмийн юмыг тэр мэднэ. 

	Эзэн тэнгэрийг бодож намайг 

	Энэхэн зуур амар байлгаач. 

	 

	О р л и к : 

	Мөнгөө нуусан газрыг хэлэхгүй бол 

	Мөшгөж эрүүдэх болно шүү 

	Өөрөө чи сайн бод. 

	Өвдөх зовох хэцүүг мэд. 

	Өө, чи хэлэхгүй юу? 

	Тэгвэл өнөөх зандалчийг дуудаад ир. 

	Шөрмөстэй зандалчин орж ирээд 

	Шөнө турш зодож тамлав. 

	Харгис гетман алга байна. 

	Хар могой хаашаа зугтав? 

	Мазеп ордондоо харьж ирээд 

	Мариягийн дэргэд гуньхран сууна. 

	Мария ажиггүй унтаж байна. 

	Мазеп толгойгоо унжуулж бодох нь: 

	“Маргааш Кочубей үхэх болно. 

	Маанаг хүлтгэрийг аврах аргагүй. 

	Зорилгодоо хүрэх ойртох тутам 

	Зоригтой зүрхтэй байх хэрэгтэй. 

	Тэгж чанга байж чадвал 

	Тэрс дайсан улам бөхийнө. 

	Кочубей тэргүүтэй ховч этгээдийг 

	Хороохоос өөр арга байхгүй”. 

	Унтаж байгаа Марияг хараад 

	Улам цааш нь бодож байна: 

	“Эл явдал мэдэгдээд ирэхэд 

	Энэ хүүхэн хэцүүднэ, тэнгэр минь. 

	Одоохондоо амар унтаж байна. 

	Осолдохгүй нууц явдал задарна. 

	Цаазын сүхний хангинах чимээ 

	Цаашаа бүх Украинд нижигнэнэ. 

	Амьтан бүр түүний тухай ярина. 

	Амраг минь, чи зовно доо зовно. 

	Амьдралын үймээнд дуртай хүн 

	Аянгын өмнө ганцаар зогсогтун. 

	Амраг гэргий илүү гэдгийг 

	Аргагүй л би мэдэж авлаа. 

	Ганирсан морийг, аймхай зээртэй 

	Ганц тэргэнд хөллөж болохгүй. 

	Мангуу явдлын арандаг өрийг 

	Маш хүндээр төлж байна. 

	Ертөнцөд хамгийн чухаг юм 

	Ер нь үнэлж болшгүй зүйл 

	Байдаг сайн сайхан бүгдээ 

	Баргар өвгөн над өгсөн 

	Тэр хүнд би хариуд нь 

	Тэсэх аргагүй аюулыг бэлтгэв” 

	Завсаргүй янаг хайрт хань 

	Залуу бүсгүйн унтахыг харав. 

	Амаа өчүүхэн төдий ангайгаад 

	Амьсгалаа мэдэгдэхийн төдий авна. 

	“Маргааш, маргааш яана?” гээд 

	Мазеп буруу тийшээ харав. 

	Өндийж сэмхэн босож гараад 

	Өөрийн цэцэрлэг дотуур явав. 

	Украин орны шөнө намуухан. 

	Уужим огторгуйд од гялалзана. 

	Урьхан агаарт чив чимээгүй. 

	Улиасны навч өчүүхэн чичирнэ. 

	Ерөнхий ноён Мазеп гуниглаж 

	Ертөнцийн үзэгдлийг өөрөөр ойлгоно. 

	Яралзаж байгаа одны гэрэл 

	Яллагч хүний нүд шиг харагдана. 

	Зэрэглэсэн улиасны үзүүр бөхөлзөх нь 

	Зэмлэгч шүүгчдийн шивнэлдэх шиг үзэгдэнэ. 

	Харанхуй шөнийн бүгчим байдал 

	Хар гяндангийн өрөө шиг санагдана. 

	Байсхийгээд ёолох чимээ дуулдах шиг. 

	Бат цайзын дотроос сонстох шиг. 

	Зүүрмэглэж ээдий буудай болов уу? 

	Зүгээр ууль шувуу дуугарав уу? 

	Эсвэл өнөөхийг эрүүдэн зодож 

	Элээж зовоож байгаа нь энэ үү? 

	Ямар боловч өвгөн ноёнд 

	Яргиа дуу зэвүүн сонстоно. 

	Яргиж ёолох, яншиж зандрах 

	Яасан хэцүү вэ? чихэн чийр вэ? 

	Залуудаа урьд ноён Мазеп 

	Забел, Гамалей29, Кочубей нартай цуг 

	Байлдааны талбарт давхиж явахдаа 

	Байн байн ингэж хашхирцгаадаг сан. 

	Улаан туяа тэнгэрт тодорч 

	Уул хөндий талыг гэрэлтүүлэв. 

	Төгөл ой, мөрний долгио 

	Төгс сайхан гялалзаж харагдав. 

	Өглөө болж хүмүүс бослоо. 

	Өн өгөөмөр зун байлаа. 

	Зүүрмэглэж байгаа Мария авхайн 

	Зүүдэнд нэг юм сонстох шиг 

	Бүүр түүр сонстох чимээ 

	Бүр тодорч хүн ирлээ. 

	Өлмийд нь хүрч: “Хөөе!” гэв. 

	Өглөөний наранд нүд нь гялбаж 

	Мария нойрмогоор гараа гаргаж 

	“Мазеп аа! Чи юу” гэж асуувал 

	Өөр дуу сонстов. Тэнгэр минь. 

	Өндийж харвал эх нь байв. 

	 

	Э х : 

	Биднийг битгий балла. Дуугүй! 

	Би шөнө гэтэж ирлээ. 

	Огт ганц юмыг гуйя. 

	Одоохон эцгийг чинь цаазлах нь. 

	Галзуу догшин амьтдыг номхруулж 

	Ганц чи л чадах байх. 

	 

	Мария сандарч:

	Юун эцэг? Ямар цааз? 

	 

	Э х: 

	Юу ч мэдээгүй юу чи? 

	Цөл газар байгаа биш 

	Чөлөөт ордонд байгаа чи. 

	Ерөнхий ноёны ширүүнийг үзсэн 

	Ерөндөг нөхдөө шийтгэхийг харсан 

	Хаан эзэнд итгэгдэхийг мэдсэн 

	Хамаг учрыг чи ойлгосон. 

	Эцгийг чинь алах гэж байхад 

	Энд чи тайван унтаж байна. 

	Өвгөн Мазепын гэргий болоод 

	Өөрийн эцэг эхийг мартав уу? 

	Харийн хүн шиг болсон гэж үү? 

	Хайрт охин минь, Мария чи 

	Гүйж очоод ноёндоо мөргө. 

	Гүтгүүлсэн эцгээ аварч үз. 

	Царайг чинь хараад гар нь суларна. 

	Цаазын сүхийг зайлуулж үз. 

	Охин чи Мазепын төлөө 

	Олны өмнө нэрээ хугалсан. 

	Бурхны өмнө буянаа барсан. 

	Бушуухан очоод гуй, шаард. 

	 

	М а р и я: 

	Эцгийн амийг Мазепаас гуйхаар 

	Эх минь энд ирсэн гэж үү? 

	Зүүд юм үү? үнэн хэрэг үү? 

	Зүгээр л би солиорчихсон биш үү? 

	 

	Эх: 

	Үнэн хэрэг, зүүд биш. 

	Үнэхээр чи мэдээгүй гэж үү? 

	Энхрий охины нэрийг бузарласанд 

	Эцэг чинь хөөрхий тэсвэрлэж чадалгүй 

	Хариу өшөөгөө авахыг хичээж 

	Хаанд гетманыг буруушааж мэдээлсэн юм... 

	Эцэг чинь, эрүү шүүлтэд тэсэлгүй 

	Элдэв муухай хэргийг хүлээжээ. 

	Маш худлаар хаанд ховлож 

	Мазепыг гүтгэсэн гэж хүлээжээ. 

	Үнэн үг хэлсний хариуд 

	Үстэй толгойгоо алдах боллоо. 

	Өндөр тэнгэр өршөөж ивээхгүй бол 

	Өнөөдөр түүнийг алах гэж байна. 

	Олон цэргийн өмнө цаазална. 

	Одоо шоронгийн цамхагт байж байна. 

	 

	М а р и я: 

	Өнөөдөр үү? Хөөрхий аав минь! гээд 

	Өдөн хөнжилдөө үхэх мэт унав. 

	Жад гялалзаж цэргүүд давхилдана. 

	Жагсаал цэгцэрч бөмбөр цохино. 

	Эрэлхэг цэрэг жагсаалаар алхана. 

	Энгийн хүмүүс үймэлдэж шуугина. 

	Замаар хүмүүс могой шиг цувна. 

	Зазгадсан зарим нь зүрх алдана. 

	Арангыг тойрон амьтан шавалдана. 

	Аюултай явдлыг ширтэн хүлээнэ. 

	Аранга дээр алуурчин зогсоод 

	Алагдах хүмүүсийг ажиггүй хүлээнэ. 

	Цавчих том сүхээ гялалзуулж 

	Цайвар гараар далайн зангаж 

	Хавь ойрын хүмүүст гайхуулна. 

	Харц иргэдийг дохиж сүрдүүлнэ. 

	Бүсгүй хүмүүс уйлж бархиралдана. 

	Бүх хүмүүс харааж шуугилдана. 

	Бүдүүн дуугаар зандрах сонстов. 

	Бүгд амьтан чимээгүй болов. 

	Таг чиг болоод сүрлэг байтал 

	Тачигнах морин түвэргээн сонстов. 

	Хамгийн ноён гетман Мазеп 

	Хар ажнай хүлгээ унаад 

	Шадар цэргээр биеэ хүрээлүүлж 

	Шахалдсан олны дундуур морилов. 

	Өргөн замаар тоос манарч 

	Өндөрлөг тэрэг айсуй харагдав. 

	Олны нүд тийшээ хандав. 

	Онцгой тэрэг сэтгэлийг түгшүүлэв. 

	Ойртож яваа тэргэн дээр 

	Оногдсон заяагаа номхон дагасан 

	Осолгүй үнэндээ бат итгэсэн 

	Огт гэмгүй Кочубей сууна. 

	Тэр тэргэнд номхон Искра 

	Тэнгэрийг тахих хонь шиг сууна. 

	Дугуйтай тэрэг ирээд зогсов. 

	Дууч тахилч босож зогсоод 

	Утлагын бойпорт хүж асааж 

	Унзад дуугаар ном уншив. 

	Зовлонтны сүнсийг тонилгох гэж 

	Зон нийтээр дуугүйхэн залбирна. 

	Аранга дээр Кочубей гараад 

	Ахиж нэг залбираад хэвтэв. 

	Хүүрийн авсанд орсон юм шиг. 

	Хүн бүхэн чив чимээгүй байна. 

	Далайсан сүх гялс хийв. 

	Тасарсан толгой өнхрөөд ойчив. 

	Олон хүн “Ой яа” гэцгээв. 

	Ондоо нэг толгой өнхрөв. 

	Ногоон өвс цусанд улайв. 

	Нойтон толгой хялайгаад хэвтэв. 

	Өнөөх зандалчин хоёр толгойг 

	Өрвийсөн үснээс нь барьж өргөөд 

	Олон түмэнд үзүүлж харуулна. 

	Ой гутаж аймаар болно. 

	Нэгэнт цаазлах хэрэг дууслаа. 

	Нийт хүмүүс тарж явцгаав. 

	Хойшдын хийх ажил явдлаа 

	Хоорондоо тэд ярьж буцав. 

	Тарсан хүмүүс элдвийг ярьж 

	Талбайн хүмүүс цөөрч байтал 

	Ухаа тоосонд зэвхийрсэн царайтай 

	Учиргүй их ядарсан янзтай 

	Хоёр эхнэр гүйж ирэв. 

	Холын замаар хүрч ирэв. 

	Хороосон газрыг зорьсон бололтой. 

	Хоёул их айсан бололтой. 

	“Хожимдсон” гэж хүмүүс хэлээд 

	Хоцорсон үлдэгдлийг тэдэнд заав. 

	Ханхай арангыг буулгаж байв. 

	Хар жанчтай поп лам 

	Хажууд нь зогсоод ном уншина. 

	Хасаг цэргүүд тэрэг авчирч 

	Хаалттай авсыг тэргэнд ачна. 

	Хамаг явдал нэгэнт өнгөрчээ. 

	Мазеп ноён цаазын газраас 

	Магнай цэргээ дагуулан явахад 

	Түүний сэтгэл хачин шаналав. 

	Түүнд хэн ч ойртохгүй байв. 

	Мазеп дуугүй давхисаар 

	Маш хурдан гэртээ ирээд 

	“Хаа байна, Мария?” гэхэд 

	Хариу хэлэх хүн алга. 

	“Ямар юм болов?” гээд 

	Яарч Мариягийн өрөөнд оров. 

	Эхнэр байдаггүй, эл хуль. 

	Эзгүй өрөө ханхайж байна. 

	Цэцэрлэг дундуур сандарч гүйв. 

	Цээж багтарч амьсгал давчдав. 

	Цөөрмийн хөвөөгөөр эрж гүйв. 

	Цөхөрч ядраад гайхаж зогсов. 

	Төглийн сүүдрийг шагайж үзэв. 

	Төсрийн пинг онгойлгож үзэв. 

	Эхнэр байдаггүй, алга болжээ. 

	Эрэлхэг нөхдөө дуудаж авчрав. 

	Эрвийх дэрвийхээрээ хөдлөх болов. 

	Эрж сурахаар залуучууд мордов. 

	Агсам морьдоо сульдтал давхиж 

	Аль байдаг газраар эрэв. 

	Яарахад цаг хурдан өнгөрнө. 

	Ямар ч сураг ажиг гарсангүй. 

	Яагаад алга болсон нь ойлгогдохгүй. 

	Ямар зүгт явсан нь мэдэгдэхгүй. 

	Үзсэн сонссон хүн ч байхгүй. 

	Үнэн учир нь ер олдохгүй 

	Мазеп ноён царайгаа барайлгаж 

	Мариягийн өрөөнд ганцаар түгжүүлэв. 

	Цэнгэх ороо харж цухалдана. 

	Цээжинд нь хор шар буцална. 

	Харанхуй шөнийг нойргүй өнгөрүүлэв. 

	Хамаг бие нь шархирч зовов. 

	Өглөө болоход эрэлчин зарц нар 

	Өршөөл гуйж хоосон ирцгээв. 

	Агт морь нь арайхан алхална. 

	Асгарсан хөлс нь доош дусална. 

	Тохом гөлмөө хөлсөнд нэвтэртэл 

	Тойрч давхиад олж чадсангүй. 

	Агаарт сонсогдсон дуу замхрах шиг 

	Алдагдсан бүсгүйн мөр замхарчээ. 

	Харин хөөрхий эхийг ганцаар нь 

	Хар зовлонгийн замаар хөөв. 

	 

	ГУРАВДУГААР ДУУЛАЛ 

	 

	Украины ерөнхий ноён Мазеп 

	Учирсан гай зовлонд гутахгүй 

	Уг зорилгоо биелүүлэхийг хичээж 

	Уршигт Шведийн вантай харилцана. 

	Урвасан тэр муу хэргээ 

	Улс амьтнаас нуухын тул 

	Эмч нараар биеэ тойруулж 

	Эмгэг өвчтэй гээд хэвтэв. 

	Өвдөж зовж байна гээд 

	Өдөр турш ёолон хэвтэнэ. 

	Өвчнөөс аварч хайрла гээд 

	Өмөг тэнгэрт залбирч мөргөнө. 

	Дайн алба хоёрт дарагдсаар 

	Даруй үхэх боллоо гэх юм. 

	Тачаал өвчин хоёрт бас 

	Давхар давхар нэрвэгдлээ гэх юм. 

	Сүүлийн цаг ирлээ гэх юм. 

	Сүнсээ бодох боллоо гэх юм. 

	Сүмийн хамбыг урина гэх юм. 

	Сүнсний төлөө залбирна гэх юм. 

	Буурал үстэй толгой дээрээ 

	Бурхны рашааныг дусаалгаж байв. 

	Цаг хугацаа өнгөрч л байв. 

	Цамхаг Москва Шведийг хүлээж 

	Өдөр бүр дайсныг сурвалжилж 

	Өглөө үдэшгүй дайнд бэлтгэв. 

	Дайсны хуучин булшин хажуугаар 

	Дайчин шведийг булна гэцгээв. 

	Дайнд ингээд бэлтгэж байтал 

	Дайрсан шведчүүд украиныг чиглэв. 

	Үхнэ гээд гиншиж байсан 

	Украины Мазеп босоод ирэв. 

	Амьд хүүр болоод хэвтсэн 

	Аюулт гетман чангараад ирэв. 

	Петр хаантай байлдана гээд 

	Бие нь эрүүл, зориг нь чанга 

	Давших цэргээ хураан цуглуулж 

	Десна мөрнийг чиглэж хөдлөв. 

	Хурдан морио унаж давхив. 

	Хурц сэлмээ гялалзуулж явав. 

	Ромын пап доголон Монтальто30 шиг 

	Ов гаргаж өвдсөн нь илрэв. 

	“Манлай Оросоос Украиныг салгаж 

	Мазеп ноён Шведийг шүтэж 

	Оронго тугаа Карлд өргөв” гэж 

	Олон нийтэд цуурхал тархав. 

	Даяар олон шагшиж эхлэв. 

	Дайн самуун дэгдэж эхлэв. 

	Петр хааны уурлаж цухалдсаныг 

	Бичиж чадах хүн байна уу? 

	Зонхилох дуганд Мазепыг хараав. 

	Золигийн дүрсийг өлгөж цаазлав. 

	Улсын цуглаан хурал болов. 

	Урвагч Мазепыг буруушааж шуугилдав. 

	Өөр гетманыг хурлаар сонгов. 

	Өрөвдөм Искра Кочубей нарыг цагаатгаж 

	Өнчин гэр бүлийг тэтгэв. 

	Өргөн Енисейн цөлөөс авчраад 

	Өршөөлт хаан нулимс унагаж 

	Алдар нэрийг дахин сэргээж 

	Амь зуух хөрөнгийг өгөв. 

	Хүлэг морийг унаж байлдахдаа 

	Хүн бүрээс илүү гэгдсэн 

	Өшөөт Мазепт хилс хэлмэгдсэн 

	Өвгөн Палей цөлөлтөөс ирээд 

	Хаан Петрт бараа болж 

	Харьяат Украинд хүрч ирэв. 

	Үймээн гаргагчид мухардаж эхлэв. 

	Үйлс явдал нь хазайж эхлэв. 

	Үлэмж зоригт Чечель зайсан31 

	Үхлийн аранга рүү дөхөж явна. 

	Дархан титмийг тоож өмсдөггүй 

	Давтмал дуулгыг шилж өмсдөг 

	Дайн тулаанд түрүүлэн ордог 

	Даамал Чечелийн төгсгөл ойртов. 

	Полтав хотод хүргэгдэх чинь лавтай 

	Банзан арангад авирах чинь магадтай. 

	Хаан Петр цэргээ аваад 

	Хар салхи шиг шуугьж ирэв. 

	Дайсантай хээр талд тулгарав. 

	Дайтах арга ухаанаа боловсруулав. 

	Дайнд ялагдаж үзээгүй жанжин 

	Дайсны цусанд согтсон баатар

	Давилуун сүрхий дайсны бүлэгтэй 

	Дайралдаж тулгарсан нь энэ билээ. 

	Өндөр дээрээс Карл ван 

	Өмнөх Петрийн цэргийг ажиглав. 

	Тэр жил Нарвад цохигдсон32 

	Тэнүүл дүрвэгчдээс өөр болжээ. 

	Хар үүл шиг замбараагүй хөвсөн 

	Халирхай цэрэг биш болжээ. 

	Хатуу сахилгатай, чанга журамтай 

	Халдах зорилготой, дайрах чадалтай 

	Шилдэг цэрэг болсон гэж 

	Шведийн ван ойлгож мэдэв. 

	Шведчүүд маргааш байлдана гээд 

	Шивээ барьж тавтай хонов. 

	Шивээн дотор ганц майханд 

	Шивнэлдэх үг бүдэгхэн сонстоно. 

	Орлик, Мазеп хоёр суугаад 

	Онц дотноор ярьж байна. 

	 

	М а з е п : 

	Орлик минь, үгүй хө, тэгэхгүй. 

	Осолтой хөдөлж дэндүү яарлаа. 

	Тооцсон бодлого алдаатай байлаа. 

	Товлосон хэрэг бүтэхгүй нь бололтой. 

	Карлыг би хэтэрхий үнэлжээ. 

	Хамаг алдаа үүнээс гарлаа. 

	Ван Карл зоригтой эр юм. 

	Бас тэгээд зоримог хүн юм. 

	Дайсныг хоолоо идэж байхад 

	Давхиад очихоос айхгүй эр 

	Бөмбөг33 унахад инээж байдаг 

	Бөхөлсөн цайзад цоройж ордог 

	Харуулын цэргийг дайрч шархдаад 

	Хариуд нь бас шархдуулж амждаг34 

	Эрэлхэг сайн эр мөн боловч 

	Эзэн хааныг дийлж чадахгүй. 

	Хороо цэргийг бөмбөрөөр дагуулах мэт 

	Хотлын заяаг ганцаар шийдэх юм. 

	Карл тэгээд зөрүүд, тэвчээргүй 

	Харалган, хөнгөмсөг, бардам зантай 

	Аз завшааныг яаж олохыг нь 

	Ачит тэнгэр л мэдэх байх. 

	Хурсан дайсны шинэ хүчийг 

	Хуучин цагийнхаар хэмждэг байх. 

	Эзтэй зан гаргаад байна. 

	Эврээ хуга мөргүүлэх байх. 

	Энэ тэнэмэл хар бадарчинд 

	Эндүүрч итгэсэндээ би ичих юм. 

	Амжилтыг түр зуур олоход нь 

	Алсын хараагүй хүүхэн шиг биширчээ. 

	 

	О р л и к: 

	Байлдаад үзье. Цаг хожимдоогүй. 

	Базаахгүй тийшээ хандмаар болбол 

	Бас Петртэй ярьж болно. 

	Бидэнд дийлдээд ирэхлээр Петр 

	Бидэнтэй эвлэрэхээс буцахгүй байх. 

	 

	М а з е п: 

	Цаг нэгэнт өнгөрсөн. Надтай 

	Цагаан хаан35 яасан ч эвлэрэхгүй 

	Өөрт оногдсон миний заяа 

	Өөрчлөх аргагүй шийдвэрлэгдсэн юм. 

	Азовын далайд хаантай уулзаад 

	Аргагүй тэгээд өшөөтэй болсон юм. 

	Хааны дагшин ордонд бид 

	Хамт найрлаж байсан цаг. 

	Аягаар дүүрэн архитай байлаа. 

	Амаар дүүрэн яриатай байлаа. 

	Зоримог үгийг би хэлчхэв. 

	Зочин залуус айж сандрав. 

	Хаан уурлаж аягаа алдаад 

	Харааж миний сахлыг шүүрэв. 

	Зүхэн занаж доромжлоход нь би 

	Зүрх алдаад зүгээр л байлаа. 

	Тэвчээртэй номхон суусан боловч 

	Тэгэхэд би өшөө өвөртөлсөн юм. 

	Эх нь үрээ хэвэлдээ хадгалах мэт 

	Энэ өшөөг би хадгалсан юм. 

	Одоо цаг боллоо гээд 

	Оволзож боссон учир энэ. 

	Эзэн хаан намайг мартахгүй 

	Эгнэгт занадаг болсон тэгээд. 

	Хаан Петрийн алдрын титэмд 

	Хатгах өргөс нь болсон би. 

	Харин Мазепыг сахлаас нь атгаж 

	Харьяат болгон захирахын тулд 

	Хаан, өмчийн хотыг хэнд ч 

	Харамгүй шагнаж өгнө байх. 

	Хамаг амьдралынхаа шилдэг үеийг 

	Хайр найргүй зориулж байх 

	Ухарч хэн мань зугтаахыг, гэвч 

	Ургах нарнаар шийднэ гээд 

	Урвагар Мазеп дуугүй болж 

	Улцгар нүдээ аньж унтав. 

	Үүр цайж өглөө болов. 

	Үргэлжилсэн утаа талыг бүрхэв. 

	Их буу нижигнэж эхлэв. 

	Идэрхэг цэргүүд цэгцэрч хөдлөв. 

	Бут сөөгөөр тарж нуугдав. 

	Бууны сум шүнгэнэж сонстов. 

	Сэлэм жад гялалзаж харагдав. 

	Сэтгэл зүрх догдолж хөдлөв. 

	Ганирсан шведчүүд нүхийг дамжиж 

	Гал манаргаж урагш дайрав. 

	Морин цэрэг түрүүлээд оров. 

	Явган цэрэг дагаад оров. 

	Хүчир бэрх дайн эхлэв. 

	Хүний цус их урсав. 

	Хөдөө тал хөдлөн оволзож 

	Хөрст дэлхий хөрвөн урвав. 

	Дайны тэнгэр биднийг өршөөж 

	Дайрсан шведчүүд суларч эхлэв. 

	Шархадсан цэргүүд газар сайгүй 

	Шаналж ёолно, унаж үхнэ. 

	Шведийн жанжин Розен зугтааж 

	Шлипенбах баригдаж олзлогдов. 

	Шведийг бид улмаар шахав. 

	Шинж сүлд нь буурч эхлэв. 

	Дайны тэнгэр нааш хандаж 

	Давших чадлыг өрнүүлж өгөв. 

	Хааны цацраас Петр гараад 

	Хамаг цэргийн дунд орвол 

	Тэргүүн жанжнаа дагуулж зогсоод 

	“Тэнгэр өршөө!” гээд хашхирав. 

	Түүний харц нь цогтой гялалзана. 

	Түрэмгий царай нь сүртэй барайна. 

	Түргэн холдох нь золбоотой үзэгдэнэ. 

	Түмнийг манлайлах нь бахтай харагдана. 

	Хүлэг морийг нь авчраад өгөв. 

	Хүрч очоод Петр мордов. 

	Самуун дайн болсныг гадарлаж 

	Сайн хүлэг нь явахыг тэмүүлнэ. 

	Цогтой эрийн унасан морь 

	Цолмон нүдээ хурдан эргэлдүүлнэ. 

	Үд болж халуун цоргив. 

	Үхлийн дайн түр завсарлав. 

	Зарим газраар захчид давхилдана. 

	Задгайрсан хороо цэгцэрч жагсана. 

	Дайчин уриа, бөмбөр хөгжим 

	Дав дээр чимээгүй болов. 

	Ирмэгт зоосон их буунууд 

	Ирмүүн галлахаа бас болив. 

	Тэгж байтал талыг донсолгож 

	Тэнгэрийн дуу шиг Петр хашхирав. 

	“Урай, урай” гээд хашхирав. 

	Урагш давшихыг нийтэд уриалав. 

	Хаан Петр баяртай зоригтой 

	Хамаг цэргээ тэргүүлэн довтлов. 

	Хавийн газрыг ажиглан харж 

	Хаагуур довтлохыг шийдэж дайрав. 

	Хааны араас шилдэг нөхөд нь 

	Хамтын хүчээр дайраад оров. 

	Баатар Петрийн үүрт торнисон 

	Байлдаанч дайчин бүргэд шонхрууд 

	Улирах заяаг хуваалцсан найз нар 

	Улсыг захирахад тусалсан түшмэд 

	Уухайлах дайнд оролцсон баатрууд 

	Учирсан үнэнч нөхөд нь гэвэл: 

	Сайн сэтгэлт Шереметев, Брюс, 

	Саруул ухаант Боур, Репнин 

	Хагас гүрний эзэн болсон 

	Харц язгуурт Меншиков нар байлаа. 

	Шведийн эзэн Карл ван 

	Шигшмэл цэргээ үзэхээр гарав. 

	Ширмэл торон дээр сууж 

	Шилдэг хиа нараар дамнуулж ирэв. 

	Шарханд бие нь их зовж 

	Шаналаад царай нь их цайжээ. 

	Алдарт жанжин, зоригт баатрууд нь 

	Араас нь мэхийн дагасан байна. 

	Вангийн сэтгэл их догдолж 

	Бачимдсан байдал царайд нь харагдана. 

	Зорьж ирсэн дайн тулаан нь 

	Золгүй явдалд учруулсан бололтой. 

	Олон цэрэгтээ гараа зангаж 

	Оросыг дайрах тушаалыг өгөв. 

	Хоёр этгээдээс хөдөлсөн цэрэг 

	Хоосон талд маргалдаж тулгарав. 

	Полтавын тулалдаан манарч эхлэв. 

	Болзоот байлдаан нижигнэж эхлэв. 

	Гал мөндөр дээрээс бууна. 

	Галзуу дайсан өмнөөс угтана. 

	Гарз үхэл дэргэдээс гарна. 

	Гай түй дороос дэгдэнэ. 

	Аварга хүчтэй дайралт ирэхэд 

	Амьд хэрэм хөшиж няцаана. 

	Түрүүчийн цэргийг унаж дуусахад 

	Түүний хойноос нөөц ирнэ. 

	Жад сэлэм зөрөлдөж хавирна. 

	Жалга дүүрэн цус урсана. 

	Хүлэг морьтой цэргийн сэлмэнд 

	Хүний толгой цавчигдаж өнхөрнө. 

	Нүцгэн гараар барилцаад авна. 

	Нүүр цээжээр түрэлцээд унана. 

	Хооронд нь бөмбөг унаж салгана. 

	Хос хосоор үхэж дуусна. 

	Улайрсан шведчүүд дайраад цавчина. 

	Угтсан оросууд бүлээд ална. 

	Бөмбөр цохиод алалдаж байна. 

	Бөөн шуугиан дэгдэж байна. 

	Их буунууд нижигнэж байна. 

	Идэр цэргүүд хашхирч байна. 

	Шархадсан зарим нь үхэж байна. 

	Шалгарсан зарим нь давшиж байна. 

	Тамын утаа бургиж байна. 

	Тамтаггүй хядалдаан өрнөж байна. 

	Сүрхий их байлдаан үргэлжилж 

	Сүйд майд болж байхад 

	Ноёд дарга нар нь тайван сууж 

	Ноцолдох хядалдах байдлыг ажиглана. 

	Аз хаашаа хэлтийхийг шинжиж 

	Аль нь яаж ялахыг шүүмжилнэ. 

	Москвагийн Петр хааны дэргэд 

	Мөнгөн буурал өвгөн Палей 

	Хоёр захчинаар түшүүлж сууна. 

	Хорсгол занал нь оргилж байна. 

	Туршлага ихтэй дайчин Палей 

	Тулалдааны талбайг шинжлэн дүгнэнэ. 

	Дайны утаа мананг харж 

	Дайраад орохыг үнэхээр хүсэвч 

	Алс газар цөлөгдөж зовоод 

	Ахимаг насанд дарагдаж ядраад 

	Хүлэг мориндоо мордох тамиргүй 

	Хүсэлт дайнд оролцох чадалгүй 

	Мазеп урвагчийг өшин занаж. 

	Магнай үрчийж цухалдан сууна. 

	Ван Карлын цэрэг дотор 

	Балагт Мазеп санааширч явна. 

	Дайны явцыг ажиглаж байна. 

	Дараа нь яахыг төлөвлөж байна. 

	Шадар хүмүүс нь хүрээлж явна. 

	Шаламгай захчид нь хамгаалж байтал 

	Атаат хүн дайраад ирэхэд 

	Ач Войнаровский36 буудаад унагав. 

	Хэдхэн алхам газрын цаана 

	Хэрцгий цэрэг үхэж байлаа. 

	Хөлс нь гоожсон хурдан морь 

	Хөдөө тийшээ давхиад далдрав. 

	Манан утаан дундуур давхив 

	Мазепыг цавчиж алах гэж 

	Гартаа хурц сэлмийг далайж 

	Галзуу юм шиг дайрч ирсэн 

	Өнөөх цэргийн дэргэд ирээд 

	Өвгөн Мазеп учрыг асуув. 

	Тэр үг хэлж чадсангүй 

	Тэлэрч нэг ухаан ороод 

	Мазепыг нэг муухай занаад 

	“Мария” гэж дөнгөж шивнээд 

	Манарч бүр үхэв хөөрхий. 

	Мазепын өрсөлдөгч тэр байжээ. 

	Ялах цаг бүр ойртлоо. 

	Яйртал хиартал бут цохьё. 

	Уухай хашхираад ууцыг нь хугалъя. 

	Урагш давшаад бут ниргэе. 

	Дайсан эхлээд ухрах болов. 

	Даруй тэгээд зугтаах болов. 

	Араас нь морин цэрэг дайрав. 

	Алсаар байгаад жад мохов. 

	Алаг царцаахай шиг газрыг хучиж 

	Алагдсан хүүрүүд талыг бүрхэв. 

	Хаан Петр найрлаж байна. 

	Хамаг бие нь цогтой байна. 

	Харах нүд нь галтай байна. 

	Халгих найр нь бахтай байна. 

	Ялсан цэргийн шуугианы дунд 

	Янзлаг цацарт нөхдөө урьж 

	Олон ноёдоо зочилж хүндэлнэ. 

	Олзлогдсон ноёдод хундага дэвшүүлнэ. 

	Багш гэж тэднийг нэрлэнэ. 

	Байлдаж сургалаа гэж талархана. 

	Эртний хорсголт гол дайсан 

	Энд Полтавд нэгэнт номхорсон 

	Хамгийн хүндэт зочин болох 

	Хааны шилдэг багш хаачив? 

	Ван Карл зочилж ирсэнгүй. 

	Бас өнөөх Мазеп алга. 

	Хороогдох ёстой тэр гайхал 

	Хоргодож хаашаа алга болов? 

	Нүдүүлсэн ван гетман хоёр 

	Нүцгэн тал дундуур давхина. 

	Зайлж зугтааж яваа нь энэ. 

	Заяагаар тэр хоёр холбогджээ. 

	Хорсгол аюул хоёр нийлээд 

	Король37 Карлын тамирыг шавхана. 

	Олсон шархаа мартаж орхиод 

	Орост хөөгдөөд сандарч явна. 

	Араас нь дагасан шадар нөхөд нь, 

	Арай чарай гүйцэж явна. 

	Өргөн талаа харамсан харсаар 

	Өвгөн гетман тэдэнтэй давхина. 

	Өмнө нь нэг тосгон дайралдахад 

	Өнөөх Мазеп сочиж зэвүүцээд 

	Өөр талаар тойрон явж 

	Өнгөрч зайлахыг яаран давхив. 

	Өвс ургасан хороо хашаа 

	Өгөрч зэвхийрсэн гэр байшин 

	Өнгөрсөн явдлыг сануулсан болов уу? 

	Ариун эрхтнийг бузарласан өвгөн 

	Амраг бүсгүйн гэрт очоод 

	Анд найз нартай хамт сууж 

	Архи дарс ууж наргиж 

	Алиа шог ярьж байснаа 

	Аль хэдийн мартсан гэж үү? 

	Арай чи мартаагүй байх. 

	Ажиглаж чи таньсан байх. 

	Хайрт хүүхний гэр энэ шүү. 

	Харанхуй шөнө оргуулсан газар шүү. 

	Өдөр өнгөрч шөнө болов. 

	Өргөн Днепр намуухан урсана. 

	Днепр мөрний эрэг дээр 

	Дэгдсэн самууныг өдөөгчид унтана. 

	Орост цохиулж Петрт дийлдээд 

	Оргож яваа нь энэ байжээ. 

	Мөрөөдлөөс салж амар хэвтэнэ. 

	Мөнөөх Полтавыг мартаж унтана. 

	Гэвч Мазеп амар унтахгүй 

	Хэцүү зүүдэнд дарагдаж зовно. 

	Гэнэт нэг хүн шөнө 

	Гэтэж ирээд Мазепыг дуудав. 

	Мазеп харсан чинь нэг хүн 

	Маш сэмхэн дэргэд нь зогсоно. 

	Сүнс зайлах мэт Мазеп сочив. 

	Сүх далайх мэт түүнд санагдав. 

	Нүүр нь цонхийсон эхнэр харагдав. 

	Нүд нь ёнхойсон хүүхэн үзэгдэв. 

	Салбарсан хувцас, сэгсийсэн үс нь 

	Сарны гэрэлд илхэн харагдав. 

	Мазеп их гайхаж асуув: 

	“Мария... Чи юу? Эсвэл зүүд үү?” 

	 

	М а р и я: 

	Амраг минь, чи чимээгүй бай. 

	Аав ижий саяхан унтав. 

	Анхаарч сонсож магадгүй шүү. 

	 

	М а з е п : 

	Амраг Мария минь, чи яасан вэ? 

	 

	М а р и я : 

	Их хачин юм, сонс л доо. 

	Инээдтэй зүйлийг тэд ярих юм. 

	“Эцэг чинь нэгэнт үхсэн” гэж 

	Эх минь над нууц мэдэгдсэн. 

	Буурал толгойг сэмхэн үзүүлсэн. 

	Бултах зайлах газар байна уу? 

	Хөөрхий толгой нь хүнийх биш 

	Хөх чонын толгой байсан. 

	Ижий минь намайг лавтай мэхэлсэн.

	Ингэж яах гэж мэхлээ вэ? 

	Чамтай хамт зугтаахаас айв уу? 

	Чанга цээрлүүлж байгаа нь энэ үү? 

	(Мариягийн галзуу солиотой үгийг 

	Мазеп сонсож их гашуудав. 

	Мария галзуу үгээ цааш нь 

	Маш дотноор ярьж байна). 

	Ийм зүйлийг би санах юм. 

	Их жагсаал ёслол боллоо. 

	Ижий бид хоёр очлоо. 

	Ирсэн хүн гэдэг учиргүй. 

	Хаана чи байсан юм? Мэдэхгүй. 

	Харанхуй шөнө ганцаараа тэнэлээ. 

	Одоо харья. Орой боллоо. 

	Оюун ухаан минь мансуурч байна. 

	Өвгөн чамайг би харин 

	Өөр хүн гэж андуурчээ. 

	Жигшүүртэй амьтан байна чи чинь. 

	Жигтэй сайхан өвгөн тэр минь. 

	Түүний нүд янагийн цогтой 

	Түүний үг энхрий хайртай. 

	Хун цагаан сахалтай тэр минь 

	Хувхай сахалдаа цустай чи” 

	Ингэж хэлээд тачигнатал инээв. 

	Идэрхэн согоо шиг ирвэлзтэл харайв. 

	Бүрэнхий шөнө бүрэлзэн далдрав. 

	Бүр тэгээд алга болов. 

	Үүр гэгээрч өглөө болоход 

	Үлдсэн захчид гал түлж 

	Хайс тогоонд будаа чанав. 

	Харуулын цэрэг морьдоо услав. 

	Карл сэрээд Мазепыг дуудав. 

	“Хаая, та минь босоцгоо” гэв. 

	Мазеп хэдийн унтаж чадахгүй 

	Манарсан уйтгарт дарагдаж хэвтэв. 

	Амьсгал давчдаж зүрх нь өвдөнө. 

	Арай гэж мориндоо мордов. 

	Ванг дагаад Мазеп давхив. 

	Багынхаа нутгийг эмгэнэн харав. 

	Түүнээс хойш зуун жил өнгөрөв. 

	Түүхэнд тэднээс юу үлдсэн бэ? 

	Бардам зоригтой тэдгээр хүмүүс 

	Бахдам гавьяатай юуг хийсэн бэ? 

	Хохирол зүтгэл цөм өнгөрөв. 

	Хотол олонд юуг дурсгав? 

	Тэдний үе нэгэнт өнгөрөв. 

	Тэрчлэн дайны цус угаагдав. 

	Умард гүрний хувь заяанд. 

	Удамших гавьяаг Петр үлдээв. 

	Полтавын дайнд ялсан түүний 

	Бошиг дурсгал сүндэрлэж байна, 

	Бүх цэргээ бүрэлгэж дуусаад 

	Бүлэг зарцтай Карл үлдээд 

	Карл тэндээс Туркт очиж 

	Хамаг зэвсгээ хураагдсан гэдэг, 

	Үхэр малын бэлчээр сайтай 

	Үр тарианы тээрэм олонтой 

	Дайчин эрийн булш элбэгтэй 

	Давхар хэрэмт Бендерийн3838 хавьд 

	Булагдаж дарагдсан гурван шат 

	Бутарч унасан бүхээг байдаг. 

	Карлын дурсгал энэхэн төдий 

	Хаана ч өөр юм олдохгүй. 

	Буурал ноён Мазепаас ядахдаа 

	Булш хүүр нь ч үлдсэнгүй гэдэг. 

	Мазепыг бүр хэдийн мартжээ. 

	Мазепаас үлдсэн ганц дурсгал нь: 

	Цогчин дуганд жил бүр 

	Цогт сахиулсан тэнгэрийн өмнө 

	Мазепыг харааж зүхэх заншил 

	Манай үеийг хүртэл үлджээ. 

	Харин Кочубей Искра нарын булш 

	Харьяат сүмийн хашаанд байна39. 

	Тэнд царс модыг тарьсан нь 

	Тэмдэг дурсгал болж байна. 

	Хэлмэгдэж үхсэн хоёр эрийг 

	Хэзээд дурсана ач үр нь. 

	Яршигтай охин яасан нь мэдэгдэхгүй. 

	Ямар ч үл мөр үлдсэнгүй. 

	Хааяа Украины сохор туульчид 

	Харьяат тосгонд олны өмнө 

	Гетманы тухай дуулахын завсар 

	Гэмт охиныг дурсаж дуулдаг.

	 


ТАЙЛБАР

	 

	«Полтав» хэмээх найраглалыг Пушкин 1828 онд зохиожээ. Энэ найраглал нь тэр үеийн найраглалуудаас өөр, ээдрээтэй явдалтай учраас уншигчид шүүмжлэгчид төдий л хайхарч үзсэнгүй. Үүнд Пушкин харамсаж «Энэ бол миний хамгийн боловсорсон найраглалуудын нэг юм сан» гэж бичиж байжээ. 

	Ээдрээтэй зүйл нь юунд байна? гэвэл нэг зохиолын дотор хоорондоо холбоотой боловч гурван өөр сэдвийг оруулж боловсруулсан явдал болно. 

	Нэгдүгээр сэдэв нь: Европын олон улсын дотор Орос улсын эзлэх байр суурь, хувь заяа, Оросын ард түмэн, хүчит дайсантай тэмцэж тус улсын тусгаар тогтнолыг хамгаалж чадах чадварыг үзүүлэх явдал болно. Ялагдашгүй гэж алдаршсан XII Карлтай I Петр хаан байлдсан явдлыг 1812—1815 онуудад Орост Францын Наполеоны халдаж ирээд ялагдсан явдалтай Пушкин холбож үзжээ. Орос улс, хүчит дайснуудыг удаа дараа ялж өөрийн чадал ба батыг нотлон үзүүлсэн гэж Пушкин ойлгож байжээ. Пушкиний бичсэн нь: 

	 

	Лантуугаар шилийг цохиход хагардаг 

	Лантуугаар болдыг цохиход хатуурдаг 

	Аюулт тэмцэлд хүчээр сургасан 

	Айхавтар багш нь шведчүүд байлаа 

	Тэр шведчүүдтэй тулалдаж байж 

	Тэмцлийн замд Орос бэхжив 

	 

	гэжээ.

	Энэ сэдвийн гол үзэгдэл нь Полтавын тулалдаан, түүний гол баатар нь I Петр хаан болно. 

	Нөгөө нэг сэдэв нь: Орос Улсын дотор олон үндэстэн багтсан бөгөөд тэр олон үндэстэн нэг улсын дотор багтаж байгаа тул тэдний хоорондын холбоо найрамдлыг бэхжүүлэх явдал болно. Пушкин энэ сэдвийг Украинаар жишээ болгож үзүүлсэн, тэгэхдээ Шведийн тусламжаар Оросоос Украиныг салгах гэж оролдсон Мазепыг гол баатар болгожээ. Пушкиний найраглалд байгаа Мазеп бол үнэн түүхтэй яг тохирсон бөгөөд орон нутгаа чөлөөлөх гэж байгаа эх оронч хүн биш, харин эх орны эрх чөлөөг хайхардаггүй, эрх тушаалд л шунасан хүн байна. Шүлэгч Рылеев тэр үед «Войнаронский» гэдэг найраглалыг бичсэн бөгөөд тэр зохиолд Мазепыг эх оронч хүн мэтээр үзүүлсэн нь үнэн байдлыг гажуудуулсан байлаа. Түүхийн зүй ёсны явцыг эсэргүүцсэн учраас Мазеп түүхэнд юу ч үлдээсэнгүй, мартагджээ. Харин Петр хаан мартагдашгүй дурсгалыг түүхэнд үлдээжээ. 

	Пушкин, улсын тухай уран яруугаар бичээд, улс гүрний хүч чадлыг магтаад тусгай хүний хувь заяаг хайхрахгүй орхих шүлэгч биш билээ. «Полтав» найраглалын гуравдугаар сэдэв бол төрийн тэмцлээс хол хөндий байсан боловч түүхийн хүрдэнд дайрагдаж сүйдсэн тусгай хүний хувь заяа болно. Мария бол хүчтэй зоригтой эмэгтэй юм. Мария, тэнгэрт мөргүүлсэн эцэгтэйгээ гэрлэж болдоггүй гэсэн шашны мухар сүсгийг зөрчиж даваад, эцэг эхийн хараал, олны буруушаалыг хайхрахгүй хайрт хүндээ зугтаж очсон байна. Гэвч огт санамсаргүй, түүхт их явдал болж Марияг сүйдэхэд хүргэсэн байна. Найраглалын эцэст галзуурсан Марияг Мазептай уулзуулаад уг найраглалаа эмгэнэлтэй зохиолын шинжтэй болгожээ. Мазепын бүх улс төртэй холбогдсон зорилго баларснаар барахгүй, хувийн аз жаргал мөн баларч хайрт ханиа галзуурч үхэхэд хүрүүлсэн жигшүүрт байдлыг Пушкин тодорхой үзүүлсэн байна.

	 

	⁂

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	 

	[image: Image]

	 

	⁂

	 

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно. 
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа. 
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно. 

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана. 

	Хандив өргөх данс

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

Заметки

		[←1]
	 Байрон — XIX зууны эхний үеийн Английн алдарт шүлэгч, «Мазеп» хэмээх найраглалыг зохиосон юм. Түүнээс Пушкин эш татсан байна




	[←2]
	 Пушкин энэ шүлгийг ямар хүүхэнд зориулан бичсэн нь тодорхойгүй. Найз Николай, Гаевскийн дүү Марияд зориулсан болов уу гэж судлагчид тааварладаг




	[←3]
	 Василий Кочубей — Украины дээд заргач буюу ерөнхий шүүгч, Мазепын Оросоос урвасан тухай үнэн хэргийг Петр хаанд мэдээлээд Украины гетман Мазепад 1708 онд хилсээр алагдсан




	[←4]
	 Полтав — Украины томхон хот. Энд 1709 онд «Полтавын тулалдаан» гэдэг болсон юм. Шведийн ван XII Карл Европт байлдаж хэдэн удаа амжилтыг олоод 1708 онд Орост халдан оров. 1708 оны намар Шведийн жанжин Левенгауптын түмэн илүү цэрэг Оросын I Петр хааны цэрэгт бут цохигдохлоор XII Карл ван Москва руу давшихаа больж Украины ерөнхий ноён гетман Мазептай нууц хуйвалдаад Украиныг чиглэн ирэв. XII Карл 1709 оны 4-р сард Украины Полтав хотод ирэв. Мазеп угтан тусалж Украиныг Оросоос салгах ажилд Шведээс дэмжлэг авахыг горьдов. Петр хаан мөн цэргээ авч Полтавд хүрэлцэн ирээд 1709 оны 6-р сард Карлтай байлдав. Энэ байлдаанд Карл ялагдаж цэргээ хядуулаад Мазепын хамт Бендер хотод зугтаан очиж Туркт зэвсгээ хураалгаж дагасан байна. Мазеп 1709 онд нас барсан ба Карл Швед нутагтаа харьжээ. Үүнээс хойш Шведийн дайчин чадал, нэр алдар их буурсан гэдэг. Пушкин «Полтавын тулалдааны» түүхт материалыг ашиглаж «Полтав» гэдэг найраглалаа бичсэн ажээ




	[←5]
	 Бүх Украины ерөнхий ноёныг гетман гэж нэрлэдэг байжээ




	[←6]
	 Иван Мазеп (1644-1709) — 1687 онд бүх Украины ерөнхий ноён гетман болоод феодалын дарлалыг үлэмж болгосон учир ард олны дургүйг хүргэв. 1705 оны орчмоос Украиныг Оросоос салгаж тусгаарлаад Польш Шведтэй ойртуулах гэж оролдох болов. Тэгээд Мазеп Польшийн ван Станислав Лещинский, Шведийн ван XII Карл нартай нууц холбоо барьж байгаад 1708 онд Шведийн цэргийг Украинд нэвтэрч ирэхэд илэрхий тэдний талд ороод Оросын Петр хааныг хамтран эсэргүүцсэн юм. Мазеп, XII Карл нар 1709 онд Полтавын тулалдаанд ялагдаж Туркт дутааж очоод тэнд Мазеп удалгүй үхжээ




	[←7]
	 Захчин — Оросын хил хамгаалах нутгийн цэргийг казак гэдэг. Казак гэдэг үгийг захчин гэж орчуулав




	[←8]
	 Оронго — Хуучин монгол үг, туг хиурын нэр. Оросын бунчук гэдэг үгийг оронго гэж орчуулав




	[←9]
	 Харанга — хүрэл хэнгэрэг гэсэн төвөд үг. Оросын литавр гэсэн үгийг харанга гэж орчуулав. Чухамдаа литавр нь хэц хэнгэрэгтэй тэнцэнэ. Гонг нь харанга болно. Гэвч шүлгийн орчуулгад яг тохирсон үгээр нь биш, ойролцоо үгээр орчуулах явдал олон байдаг




	[←10]
	 Очирт бэрээ — Украины гетманы засгийн эрхийг илэрхийлэх хэрэгсэл. Очирт гэдэг үг орос эхдээ байхгүй боловч монгол орчуулгад нэмсэн болно




	[←11]
	 Францын Наполеон хаан 1812 онд Орост халдаж ирээд Москваг эзэлсэн боловч Оросын цэрэгт бут цохигдож хөөгдсөнийг дурдаж байна




	[←12]
	 Петр Дорошенко (1627-1698) — Украины урьдын төрийн зүтгэлтэн, анх Оросыг эсэргүүцэж байгаад сүүлдээ Орост дагаж орсон хүн




	[←13]
	 Григорий Самойлович - I Петрийн төр барьж байх анхны үед Сибирьд цөлөгдсөн гетманы хүү




	[←14]
	 Костя Гордеенко - Днепр мөрний хүрхрээгээс цааших захчин нарын даамал, сүүлд XII Карлтай нийлж Оросыг эсэргүүцэн байлдаж байгаад олзлогдож 1708 онд алагджээ




	[←15]
	 Симеон Палей — Днепр мөрний баруун эрэг хавийн захчин цэргийн хурандаа хүн. Мазепад гүтгэгдэж XVIII зууны эхний үед Сибирьд цөлөгджээ. Мазепыг урваснаас хойш I Петр хаан Палейг Сибириэс авчирчээ. Карл Мазеп нарыг эсэргүүцэн байлдах үед Палей, Петрийн цэрэгт оролцож яваад 1710 онд нас баржээ




	[←16]
	 Богдан Хмельницкий (1595-1657) — Украиныг Польшийн дарлалаас гаргахын тул олон жил амжилттай тэмцсэн бөгөөд Украин Орос хоёрын холбоог бататгаж өгсөн хүн болно




	[←17]
	 Искра — Полтавын цэргийн хурандаа, Кочубейн нөхөр, Кочубейтэй санаа нэгдэж Мазептай тэмцэж яваад хилсээр 1708 онд алагдав




	[←18]
	 Филипп Орлик (1672-1742) — гетман Мазепын ерөнхий бичээч. Мазепын Оросоос урвах хэрэгт идэвхтэй зүтгэгч бөгөөд Бендерт зугтааж очоод Мазепыг үхсэний хойно Украины гетман гэдэг хоосон цолыг XII Карл вангаас авч Бендер хавьд сууж байгаад тэнд нас баржээ




	[←19]
	 Кондратий Булавин — Дон мөрний захчин цэргийн зуутын дарга. 1708—1709 оны үед тариачны бослогыг удирдаж яваад дайсанд бүслэгдээд мултрах аргагүй болоход амиа хорлож үхжээ




	[←20]
	 1750—1711 онд гарсан Башкирын бослогыг хэлж байна




	[←21]
	 Днеприйн хүрхрээ хавийн захчдын зарим дарга нар Карлтай гэрээ байгуулж тусалж байсан




	[←22]
	 Бахчисарай — Крымын татаарын төв хот




	[←23]
	 Варшавын ван гэж Польшийн ван Станислав Лещинскийг хэлж байна




	[←24]
	 Оросын түшмэд Шафиров, Гүн Головкин нар Мазепын найз байсан гэж Пушкин тайлбар бичсэн байна




	[←25]
	 Цареградын султан гэж Туркийн Станбулын хааныг хэлж байна




	[←26]
	 Болгараас хөөгдсөн бөгөөд Христосын шашны Католик салбарын хамба, гуйранч байдлаар тэнэж Мазепад тагнуул хийдэг байж гэнэ




	[←27]
	 Христосын шашны католик салбарын төлөөлөгч иезуит Заленский Мазепын Оросоос урвах хэрэгт тусалж мэдээг ийш тийш зөөдөг байжээ




	[←28]
	 Хатан Дульская — Мазепын үүрэг даалгаврыг биелүүлдэг тагнуул төлөөлөгч




	[←29]
	 Забел, Гамалей нар бол ХVII зууны эцсийн үеийн Украины төрийн зүтгэлтэн бөгөөд Мазепын найз туслагч нар болно




	[←30]
	 XVI зууны үед Ром хотын христосын шашны ширээт лам Монтальто өвчтэй гэж янгуулж суга таягтай явдаг байжээ. «Энэ өвчтэй өвгөнийг пап болгож өргөмжлөөд католик шашны хэргийг өөрсдөө захирч байя» гэж бусад ширээт нар нь бодоод Монтальтог пап болгов. Тэгтэл Моптальто эв эрүүл болж босоод бүх хэргийг өөрөө захирдаг болсон гэнэ




	[←31]
	 Чечель зайсан — захчин Цэргийн цуутай даамал, Мазепын урвасан хэрэгт оролцож Орос цэрэгтэй байлдаж явжээ. Батурин хотыг хамгаалж Меншиковтой хүчтэй тулалдсан юм. 1708 онд баригдаж алагдсан байна




	[←32]
	 ХII Карл ван 1700 оны үед Эстонийн нутаг Нарва мөрний хавьд Оросын цэрэгтэй байлдаж ялснаа дурдаж байна. Түүнээс хойш I Петр хаан цэргээ шинэчлэн байгуулсан гэдэг




	[←33]
	 Их бууны дэлбэрдэг сумыг тэр цагт бөмбөг гэдэг байсан




	[←34]
	 Карл шөнө Оросын цэргийн лагерийг ажиж яваад Галин захад сууж байсан харуултай тулгарчээ. Карл нэг цэргийг буудаж алаад буцахад орос цэрэг хойноос нь гурав буудаж Карлын хөлийг шархдуулсан гэж Пушкиний тайлбарт бий




	[←35]
	 Оросын хааныг урьд цагаан хаан гэдэг байсан




	[←36]
	 Мазепын үеэл ач Войпаровский бол Мазепын шадар туслагч байжээ




	[←37]
	 Европын хааныг король гэж нэрлэдэг. Тэр король гэдэг үгийг монгол хэлэнд ван гэж орчуулсаар ирсэн. Уг нь энэ үгийг орчуулахгүй король гэж бичихэд болох юм




	[←38]
	 Бендер — Хар далайгаас баруун хойш Днестр мөрний эрэг дээр байгаа Молдавын нэг хот. Энд XIV зууны үед байгуулсан хуучин бэхлэлт байдаг. Бендерийг XVI зууны үед туркчүүд эзэлж аваад хуучин бэхлэлтийг сэргээн засаж Орос Польшийг эсэргүүцэх тулгуур газар болгож байжээ. XIX зууны эхэн үед Бендер Оросын харьяат нутаг болжээ




	[←39]
	 Кочубей, Искра нарын хүүрийг хамаатан садан нь аваад Киев хотын нэг сүмд оршуулжээ

